
        
            
                
            
        

    
	Л. Ванган

	 

	ТҮМНИЙ НЭГ

	 

	НЭГДҮГЭЭР АНГИ

	 

	“Улсын хэвлэлийн газар” Улаанбаатар хотноо 1967 онд эрхлэн хэвлүүлсэн " ЖИРИЙН ХҮМҮҮС" номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

Редакторын үг

	 

	Нөхөр Л. Ванган нь 1951 оноос эхлэн зохиол бүтээл туурвин оролдож эхэлсэн билээ. 1951-1959 он хүртэл өөрийгөө туршин эрэлхийлж, бичсэн жүжиг киноны зохиолууд нь «Урагшлах замд» гэдэг нэртэйгээр тусгай ном болон хэвлэгджээ. Энэ эмхэтгэлд нь «Эмч нар», «Тожоо жолооч» болон Ч. Чимидтэй хамтран бичсэн анхны нь кино зохиол «Сэрэлт» хүүхдийн болон хүүхэлдэйн зохиол дээр эхлэн туршсан «Майга бор цагаан хүзүүт», «Худалдагчийн зүүд» хэмээх жүжгийн зохиолууд нь оржээ. Эдүгээ Л. Ванганы «Жирийн хүмүүс» гэдэг эмхэтгэлийг уншигч олондоо толилуулж байна. Гэтэл энэ хоёр номын хооронд Л. Ванган өөрийгөө үргэлжилсэн үгийн зохиол дээр мөн л туршин сорьсон хэдэн шог өгүүллэгүүд нэг туужийг хамтатган «Эрхий Мажиг» гэдэг нэртэй жижиг товхимол болгон 1966 онд хэвлүүлснийг дурдах хэрэгтэй юм. «Би уг нь драмын театрын найруулагч хүн юм тэгэхлээр хэд хэдэн жүжиг тайзнаа тавьж үзээд сүүлдээ бичигч ч болж үзэж энэ завсар мөн л хэд хэдэн ном бичиж туршиж үзлээ. Ер нь ингэж туршсаар яваад ч чигээ ололгүй өнгөрөх бий гэж бодох юм» гэж нөхөр Л. Ванган ярьдаг юм. Ингэхлээр би нөхөр Л. Ванганы «Жирийн хүмүүс» хэмээх жүжиг кино зохиолын эмхэтгэлийн редакторын хувиар хэлэхэд Л. Ванганы тууж, өгүүллэгүүд нь тайзны хошин шог жүжиг, үзэгдлүүд болж болох хүртэцтэй өвөрмөц талуудтай байгааг бодоход Л. Ванганы зохиолын уул үндэс нь шог хошин жүжгийн бат бэх суурьтай гэж үзэж болно. Л. Ванганы зохиолууд зөрчилтэй гунигтай үйл явдлын зэрэгцээгээр шог хошин явдлууд хослон явдаг нь уул зохиолчийн өвөрмөц хэлбэртэйнх мөн. «Жирийн хүмүүс» гэдэг энэ эмхэтгэлд орсон Ванганы зохиолууд бол дадлагажиж ирсэн үеийнх нь авч аль ч зохиолыг нь үзсэн мөн л зохиолчийн өнөө хошин шог өвөрмөц чанарууд нь дагасан хэвээр гэдгийг уншигч бүхэнд анхаарагдах нь лавтай биз ээ.

	Онцлон дурдахад Л. Ванган нягтлан бодож боловсруулан бичих хатуу горим дэглэм тооцоотой нь сонин байна. Тухайлбал жилийн нэг жүжиг юм уу кино зохиол заавал хийх, үүнээсээ илүү ч үгүй дутуу ч үүнийгээ болбол чанартай хийх зүтгэл тооцоотой байдаг нь бичсэн зүйлийн он дарааллаас илэрч байна. «Эмч нар» 1952 онд, «Майга бор» 1953 онд, «Тожоо жолооч» 1954 онд, «Урагшлах замд» 1955, онд «Худалдагчийн зүүд» 1956-онд, «Сэрэлт» 1957 онд, «Салхины амт» 1958 онд, «Хувиа бодогч» 1956 онд, «Түмний нэг» 1960 онд, «Түмний нэгийн» хоёрдугаар анги 1961 онд, «Арвай хээрийн талд» 1962 онд, «Тамирын бэр» 1963 онд, «Хүний мөр» 1964 онд, «Жирийн хүмүүс» 1965 онд, «Эзэд» 1966 онд тус тус бичигдсэн гэхэд хангалттай нотолгоо биш үү?

	Мөн өгүүллэгүүдийн ч он дарааллыг аваад үзсэн мөн л иймэрхүү байдалтай байна. Үүнээс дүгнэлт хийхэд үзэг цаасаа золгуулахаасаа өмнө төлөвлөж нягтлан бодох гэдэг тун ч учир холбогдолтой байдаг байна. Нөхөр Ванганы бичсэн хугацааг бодсон хугацаатай нь харьцуулан үзвэл бодсон хугацааныхаа тун ч ялихгүй зай цагийг нь эзэлж байх юм. Ингээд бодоход өөрийн өгүүлэх нь бас хийсэн бүтээсэн нь «Утга зохиол урлаг» сонинд өөрийн нь бичсэн «Эрэл ба олз» хэмээх өгүүлэлтэйгээ яв цав нийцэн тохирч байгаа мэт санагдана.

	 

	Д. Тарваа

	 

	I

	Дэлгэц дээр элгэн хадтай уул нэг талаасаа нөгөө тийшээ урсан үргэлжилнэ. Түмэн нугачаа болсон хадтай сархиа зураануудад хаврын хайлж гүйцээгүй цасны зурвасууд зурайн цоохортож, уулсын дүрийг улам сүртэйгээр барзайлган тодруулна.

	Энэ үед эрдүү, тэнүүн хөгжим жигдхэн уянгална. Аппарат сүүдэртэн харанхуйлсан сүртэй гүн хадан хавцлыг дагаж өгссөнөөр хавцлын эхийг бөглөж нурсан хадны орчим түр зогсоход хавцлын мухарт гялтайн харагдах товцог мөсний дэргэд тохоштой гурван тэмээ зогсох нь маш жижигхэн харагдана.

	Аппарат дахин өгсөж дээр дээрээ тогтсон замбараагүй хадан дундуур өгссөөр зогстол, хадан дунд гурван хүн нэг дор бөөгнөрөн чухам юу хийж байгаа нь тодорхой мэдэгдэхгүй хөдөлж байх нь харагдаад, тэдэн дээр аппарат ойртоно.

	Эдний нэг бол киноны гол баатар Чимид 20 настай, бядлаг залуу юм. Шинэвтэр цагаан нэхий дээлтэй, үнэгэн лоовууз шилэн дээрээ хаяжээ. Ажилдаа халууцаж, хөлөрсөн нойтон нүүр нь гялалзана. Том төмөр лантуу барьж өмнөө байгаа хадыг бяц бяц няцлан цохиод, духныхаа хөлсийг ханцуйгаараа шудран хажуу тийшээ харав.

	Чимидээс жаахан зайтай хадан дээр сууж байгаа хүн бол Германы геологич Рудольф Вальтер ажээ. Насаар хижээлдүү зузаан гэгчийн харааны шил нүдэндээ хийж бөхийн сууж, техникжсэн төмөр харандаагаар юм тэмдэглэж байхад нь түүний урд өлөн шар хөмсөг нүдний шилний дээр зориуд зохицуулан хийсэн саравч мэт сүүдэрлэнэ.

	Энэ хүн цахилгаан товчтой, зузаан ноосон цамцтай гольф өмд, түрийтэй ботинк дээр оломтой ширэн түрий өмсжээ. Дэргэд нь мярнуусан дотортой хүрэн савхин дээл, ямаан дах дэгтий, зургийн аппарат, оосортой цайны халуун сав харагдана.

	Чимид, геологич хоёрын хооронд хадан дээр дах нөмрөн хэвтэж байгаа залуу герман оюутан Макс Рунг хуучин монгол гар бичмэл ном уншиж байгаад гайхаж Чимидийн зүг толгойгоо эргүүлэн:

	— Чимид! Хярамцаг гэж юу вэ?

	Чимид марзайн инээж, 

	— Чи өлсөө юу? Яагаа вэ? Хярамцаг идмээр санагдав уу?

	Макс- Хоолны нэр биш ээ? Чи дуулж бай (гээд унших нь) «Тэр бүсгүй энэ хярамцаг болсон түмний үймээн дотроос хайртыгаа хэдэн өдөр эрээд олсонгүй ажээ.»

	Чимид — Мэдлээ мэдлээ! Олон юм холилдон хутгалдах дээрээ хярамцаг болж байгаа нь тэр!

	Геологич Рулольф баяртай царай гарган;

	— Чимид гэж дуудаад, Гүүд! гүүд гэж эрхий хуруугаа гозойлгов.

	Чимид — Цаадах чинь бас л хуруугаа гозойлгоод байна. Намайг л магтаж байна уу?

	Макс — Үгүй үгүй. Бас л олз. Эрдэнийн чулуу...

	Чимид — энэ л тэгж өдөр бүр эрдэнэ олж байгаа байхаа. Хуруугаа гозойлгоод л сайхан загнаад ирэх дээрээ мөд буцдаггүй улайрчихдаг юм. Өнөөдөр байраасаа их холдсон шүү эртхэн буцна гэж цаадахдаа хэл.

	 

	II

	 

	Тэнгэрт үүл бүрхэж орой бүрий болсон үед тэр гурав цасан шуурга уруудаж хад дамжиж мунгинаж явсаар тэмээн дээрээ ирцгээж Чимид хоёр тэмээ хэвтүүлэн нөгөө хоёроо мордуулан босгож өөрөө тэмээнийхээ толгойг дарж шилэн дээр нь гишгэн чадамгай мордоод хөдөлцгөөв. Нүүр нүдгүй цасан шуурга болж хадтай уулын орой дээрээс бөөн бөөн цас шороо гулган бөмбөрч заримдаа хавцал руу том том хад цуран орж ирж байгаа нь үнэхээр амь сүйдэхэд ойрхон байна гэдгийг санагдуулна. Гэтэл тэдний хажуугаар нэг том чулуу бөмбөрөн өнгөр төл Рудольфийн тэмээ түүнээс үргэтэл Рудольфийн зүүсэн сав, аппарат дуран буу нь салбаганан дуу чимээ гаран тэмээ туйлж эхлэв. Түүнийг харсан Чимид сандран ухасхийж Рудольфийг тэмээн дээрээсээ сугадан угзарч туйлсан тэмээнээс нь авч хоцроон дахыг нь зах дээрээс дүүжлэн хоёр хөлөөр нь газар зөөлөн буулгана. Тэр гурав туйлан тонгочиж байгаа тэмээний араас харж зогстол, дээрээс нуран бөмбөрч ирсэн том үхэр хад өнөө тэмээг дайран унагаж няц даран ална. Дээрх үйл явдлын дундуур байгалийн догшин хувирал гамшгийг санагдуулсан хүчтэй хөгжим үргэлжлэн дуу гарсаар, тэмээ үхсэний дараа улам чангарч дүрс харуулахтай зэрэг хөгжим намдана.

	Харанхуйн дунд хуссан чүдэнзний гэрэл гарч, чүдэнз барьсан гар яваар асрын хаяанд байгаа аккумляторт утас залгаж асрын голд дүүжилсэн жижиг вольтын чийдэн асааж асар дүүрэн гэрэл гарав. Асар дотор Геологич Рудольф, хэлмэрч Макс, Чимид гурав дөнгөж орж ирсэн бололтой дах, малгайгаа тайлж, асрын үүдэнд цасаа гүвж, тайчиж эхлэв.

	Асрын голд байгаа эвхдэг ширээн дээр, ном дэвтэр микроскоп дуран болон шинжилгээний элдэв нарийн багаж зэвсэг харагдах ба ширээний хоёр талд хоёр эвхдэг ор байна. Асрын хойморт олон тасалгаатай нимгэн модон тэвшнүүд байна. Тэвшний тасалгаа бүрд, олон төрлийн металл, минерал, нүүрс, төмөрлөгийн хүдрийн дээж гялтганан харагдана.

	Геологич Рудольф Чимидийн зүг харж нүдээ талархангуй ирмээд инээмсэглэн мөрөн дээр нь хэд зөөлөн алгадаад эрхий хуруугаа гозойлгоход:

	Чимид — бас л эрдэнийн чулуу юу?

	Макс — (инээж) чамайг чулуунаас илүү зоригтой сайн хүн гэж байна. Бид ч төөрч үхлээ л гэж бодлоо.

	Рудольф — (Чимидийг харж) шөнийн нисгэгч шиг яг хүргээд ирлээ. Би ч өнөөдөр хоёр үхээд бослоо.

	Гадаа цасан шуурганы шуугиан улам ширүүснэ. Рудольф үүд рүү харж салхи чагнаад: доннер веттер гэж германаар хараав.

	Макс — (цагаа харж ) шөнийн хоёр болж байна шүү.

	Рудольф — Одоо Берлинд эрт байгаа юм байна гээд радио хүлээн авагч залгахад жааз хөгжим дуугарна.

	Чимид — Хөгжим ч яамай. Та нар одоо Шагдар гуайн тэмээг яаж төлнө?

	Рудольф — Түүнээс их зовсон шинжгүй инээж тэр амархан гэсэн байдалтай гарынхаа үзүүрээр дохино.

	Асарт жааз хөгжим хангинасаар байна. Нэг майханд галын гэрэлд хоёр хөгшин дахаар хучиж хэвтжээ. Шагдар өвгөн сэрж дахаа толгой дээрээсээ ярж гадаа дуугарч байгаа хөгжим чагнаж;

	— Дагваа! Дагваа! Чи дуулж байна уу?

	Дагва өвгөн нойрмог нүдээ нээхгүй хэвээрээ:

	— Дуулж байна, дуулж байна. Нөгөө хайрцгаа л дуугаргаад эхлэх шив.

	Шагдар — Мэнд л ирцгээж дээ. Шөнө орой болж байгаа даг шүү?

	Дагва — Оо хайрхан тэнгэр нэг хэсэг мөн ширүүдэв ээ?

	Шагдар— Өнөөдрийн хүрээнээс ирсэн бичгийг нь аваачиж өгөх үү?

	Дагва — За за унтъя, өглөө болъё. (дахин шургана )

	Шагдар — Чулуу түүх гэж ийм шуурганаар амиа алдах улс байх гэж? Хамаг мөнгө хөрөнгөө бараад...

	Дагва — Лусын хорлолоор хүн тийм болчихдог юм. Шагдар минь унт унт.

	Дахин салхи ширүүдэж, майхан нь оволзож, харанхуйлав.

	 

	IV

	 

	Геологич Рудольф цагаан даавуу, зузаан хөнжилтэй, тохилог орон дээр хэвтэж, янжуур авч зуугаад, өөрөө асаадаг техникжсэн гал гялсхийлгэн гаргаж асаан сороод үүдний зүг инээмсэглэн харж хэвтэнэ. Түүний орны өмнө ширээний оронд тавьсан хайрцаг дээр бугуйн цаг, автомат үзэг, харандаа төмөр хайрцагтай янжуур, нүдний шил, томруулдаг шил, зургийн аппаратын зарим жижиг хэрэгсэл, гар буу зэрэг элдэв жижиг техникжсэн зүйлүүд тавиастай харагдана.

	Нөгөө талын орон дээр орчуулагч Макс мөн л номоо уншсаар хэвтжээ. Чимид асрын үүдэнд гудас дэвсэж, дахаа нөмрөн хэвтээд Рудольфийн хөдлөх бүрийг ажиглан гөлөрнө.

	Геологич — Янжуураа сорон утааг нь цоргиулан үлээснийхээ дараа Макс! Энэ монголчууд мөн хачин улс юм аа?

	Хүнд гэмгүй тусархаг...

	Макс — Хүний чанар, сэтгэлээр тун ч сайхан улс...

	Рудольф — Эсвэл их нэрлэхүй улс байх аа. Биднийг харь орны улс болохоор нь...

	Макс — Үгүй байх аа, Ер нь монголчууд хүний өөрийнхгүй их зочломтгой гэдэг юм шүү.

	Рудольф — Би анхандаа эднийг нэмүүхэн мөнгө олох гэж шунаад л ингэж сайхан зан гаргаж байна даа гэж бодсон юм. Тэгсэн чинь биш ээ.

	Макс — Эд юм бүхнийг зоосны нүхээр харж сураагүй нь гайхалтай.

	Рудольф — Харин тийм юм, их гайхалтай. Тэгээд энэ амьдарч байж байгааг нь хараач! Би заримдаа дотроо эднийг их өрөвдөх юм. Эдэнд малын сүү, мах, арьс гурав нь л байвал өөр шаардагдах юм алга.

	Макс — Их л зориг тэвчээртэй сүрхий эрэлхэг улс гэж бичигдэж байсан байдаг юм.

	Рудольф — Тийм байсан гэх мөр даан ч алга даа. Одоо тэгээд энэ монгол улс ч гэж дээ... ёстой хөгжсөн улсын дэргэд юу ч гэх юм бэ дээ...

	М а к с — Мохож гүйцэж л дээ.

	Рудольф — Ганцхан газрын баялаг ихтэй нь тун сайхан юм даа.

	Макс — Газрын? мал яагаа вэ? Талбай ихтэй. Нэг сэхээд сэргээд авах юм бол ч хөгжиж болох орон шүү.

	Рудольф — (Толгойгоо сэгсрэн) Хөгжтөлөө ч мөн хол байна.

	Хүн ам цөөтэй. Хөгжсөн орнуудаас даанч хол. Эднийхийг өөд нь татаад улсыг нь улс болгож, хүний нь хүн шиг амьдардаг болгох гэвэл лав зуун жилийн идэвхтэй ажил хэрэгтэй. Идэвхтэй шүү.

	Макс — Арай ч урт байна.

	Рудольф — Урт байна гэнэ ээ? За чи энэ хэвтэж байгаа хүнийг хараад бод. Малаасаа ялгаа нь юу байна?

	Чимид — тэр хоёрын яриаг анхаарсан боловч ойлгохгүй байгаа учраас тэднийг гөлрөн ааруул хэмлэн хэвтэнэ.

	Макс — Энэ бол юу ч хийж юу ч сурч чадах сайхан сэргэлэн эр дээ.

	Рудольф — Ээ хөөрхий, хөөрхий, энэ улс мөн ч хэцүүхэн байна даа (гээд санаа алдав)

	Макс — Тэгээд яавал энэ улс хөгжих сэргэх арга байна?

	Рудольф — Юуны өмнө тэдний зүрхэнд үндэсний үзлийн гал ноцоож өгөх хэрэгтэй. Нүдний нь харцыг хурц болгож өгөх хэрэгтэй. Чи ч ойлгохгүй байх аа тийм аргыг.

	Мак с — Би ойлгож байна, юу гэвэл та бид хоёр германы нэртэй том Адлер гейм бе-ха компани өмнөөс эдний нөөцийг сорох гэж явахад энэ улс тэмээнийхээ нүд шиг амгалан зөөлөн тунгалаг харцаар зочилж байгаа нь өрөвдмөөр гэж үү? Тэр ч үнэн гэхдээ би бол...

	Рудольф — Чи бол гэгээрүүлэхээс эхлэх гэж байгаа биз? Түүний чинь туршаад үзсэн улс их бий. Түүндээ биш түрүүлж гэгээрч соёлжсоноороо бол грекүүд Египет талийх болсон алив?

	Макс — За за больё. Та бол амьгүй чулуу шинжлэгч, би үсэг чээжлэгч бид хоёр нийгмийн тийм асуудлыг...

	Рудольф — Тийм биш дээ. Үндэсний үзлээр тэжээг — дээд ирэх дээр чулуу чинь сэтгэлтэй болоод, үзэг чинь амь ороод ирдэг юм. За ямар ч гэсэн зуугаас доош жил гэж ярихгүй шүү зуу ч гэхэд эргэлзмээр байгаа юм.

	Чимид — Макс наадах чинь юу гээд байна? Намайг л гоочлоод байна уу?

	Макс — Би дараа чамд цөмийг нь яримз.

	 

	V

	 

	Макс — Чимид хоёр өглөө асрын хажууд хэвтэж байгаа тэмээний дэргэд бас л нэг тийшээ явахаар төхөөрөн ажиллах зуураа:

	Чимид — (Тэмээн дээр тохош шидээд) тэгээд тэр чулуун зэвсэг, зэрлэг улс гэдэг чинь бид юм биз дээ? Монголчууд малтайгаа адилхан юм гэнэ ээ?

	Макс — Чи битгий уурла. Рудольф сайн санасандаа тэгж хэлсэн юм.

	Чимид — Төр улсыг хүн ардтай нь доромжилж байдаг сайн санаа гэж би дуулаагүй юм байна. Цаадах чинь манайхыг зуун жилийн дараа ямар улс болгох гэж гайхуулаад байгаа юм бэ?

	Макс — Улс шиг улс.

	Чимид — Одоо улс шиг улс биш юу юм бэ? Хаантай бол хаантай. Харцтай бол харцтай.

	Макс — Улс гэхэд их л дорой ядуу байна даа. Бүдүүлэг.

	Чимид — Ямар ч гэсэн та нараас гуйж гувшаагүй болоод л байгаа юм даа.

	Макс — Хамгийн наад зах нь чи өөрийнхөө бичиг үсэг мэдэхгүй байна. Тэгэхэд харийн орны би...

	Чимид — Тэгээд яагаа вэ? Би бичиг эрдэмгүй байх, манай төр улсад ямар хамаатай.

	Макс — Их хамаатай. Бидний түүж байгаа чулуу хүдэр хаанахын баялаг вэ?

	Чимид — Хангай дэлхийн баялаг. (Макс инээд алдав. Тэндээс зайдуухан байгаа Шагдар өвгөний майхны чигээс Рудолъф Шагдар өвгөнийг дагуулан яаруухан алхсаар ирнэ).

	Рудольф — (Тааламжгүй байдалтай) явахаа больсон ажил нурсан.

	Макс — (Гайхсан байдалтай) юу болоо вэ?

	Рудольф — Биднийг буц гэж Берлинээс яаралтай дуудаж байна, 

	Чимид — (Шагдарт хандаж) юу болоов Шагдар гуай?

	Шагдар — Өчигдөр нэг буухиа бичиг ирсэн юм. Энэ өндөр маань түүнийг үзээд нэг л биш болчихлоо. Нутаг буцах юм байх. Ар гэр орон нутагт нь зовлон зуд болсон юм байлгүй.

	Чимид — Зуд болсон гэнэ ээ?

	Шагдар — (Хэнэг ч үгүй) ер нь баруун хойшоо энэ хавар зудархуу гэнэ билээ. Бодвол эдний нутаг нэлээн цаана гэдэг юм хэцүү дээ биз дээ.

	Макс — (Рудольфоос бичиг авч унших нь) Оросын пролетарийн хувьсгалын нөлөө Монголд халдаж, Оросын тусламжтайгаар Монголд хувьсгал гарч манай гэрээ хүчингүй болсон учир, хийсэн хайгуулынхаа зургийг ашигт малтмалынхаа дээжтэй аваад түргэн буц (Макс толгой сэгсрэв.)

	Шагдар — (Макст хандаж) юу болоо вэ? Танай нутагт зуд болоо юу хүү минь. Юмыг яаж мэдэх вэ буцсан дээр. (Энэ үгийг Рудольфод шивнэн орчуулав.) 

	Рудольф — Тачигнатал инээж) Харин танай улсад л ёстой муухай зуд гамшиг болж дээ.

	Шагдар — (Доогтой инээж) тэр худлаа энэ хавар эрт урь унаад сайхан хавар болж байгаа гээ ч.

	Рудольф — Зуд биш ээ хувьсгал!

	Шагдар — Юу гэнэ ээ? Энэ гайхал чинь!

	Рудольф — (Яаж ойлгуулъя гэсэн байдалтай бодож бодож) ангийнхаа бууг авч шагайн амаараа буудах байдал үзүүлэн түн! гээд Богд хаан капут (гээд нүдээ аньж, хэлээ гаргаж гараа сарвайлган зангав )

	Шагдар — (Толгойгоо сэгсрэн) нүгэл нүгэл монгол хүн тэгдэггүй юм.

	Чимид Макс нар тэр хоёрыг харж элгээ хөштөл инээж байна.

	Макс — Шагдар гуай! Бид бүр буцах болж байна. Мэдэв үү

	Шагдар — Яамай яамай. Хэн хэндээ ч амар, уулын чулуу ч амраг.

	Рудольф — Энэ монгол улс мөн өрөвдмөөр болов оо? Ядаж хэвтэж бас хувьсгал санаатай. Муу мах бодонд чинь өвчин халдах нь амархан гэдэг энэ дээ.

	Макс — Та бид хоёрын онолын алин ч таарсангүй.

	Рудольф — Шилж байгаа зам нь хувьсгал. Олж байгаа хань нь орос, мөн таарав аа. Ингээд сайнаа үзэхийг нь харна даа. Одоо миний зуун жил гэдэг ч бүр талийсан шүү, хувьсгал гэдэг чинь лав л дөчин жилээр ухрааж байгаа хэрэг (Зургийнхаа аппаратыг гаргаж Шагдарыг чиглүүлэн шагайж) харанхуй эв хамтаас шууд үсрээд гэгээн эв хамтад шилжсэн үлгэрийн орны төлөөлөгч гэсэн тайлбартай (Илустиррте цайтунг) сэтгүүлд гарах үнэтэй ховор зураг гарна.

	Шагдар — (Рудольфийг харж харж) энэ гайхал чинь яах нь вэ? нүд сох харвах нь уу? (Тээд тэмээний наагуур бөхийн нуугдав.)

	Рудольф — (чанга инээж) ийм байж бас хувьсгал хийхтэй мантай. Ээ хөөрхий яана даа та нар.

	Макс — Рудольф! Та Чимид бид хоёрыг нэг, дурсгал болж үлдэг. (Чимидтэй зэрэгцэн тэврэлдэн зогсов.) Рудольф зургийг дарав. Макс Рудольфийн зүг толгойгоо дохиж: Данкшөн гээд тэд асар майхан руугаа тарцгаав.

	Эмээлтэй хоёр морь зогсоно. Түүний хажууд нэг хүн цаашаа харан сууж тамхи татна. Нэг хүн мөн хажууд нь зогсоно. Тэр хоёроос нэлээд цаана ам уруудан зам дагаж тэмээн ачаа хөсөг цувран уруудна. Тэр хоёр орчмын газрын өвс гишгэгдэн налсан байх ба тэмээний хэвтэр, асар майхны буурь цаасны хог, загас жимс ногооны төмөр лаазнууд гялтайн толбо болон үлджээ. Хоёр хүн дээр аппарат ойртвол сууж байгаа нь Шагдар ажээ. Шагдар өвгөн нэлээн мөнгөн янчаа тоолж байна.

	Шагдар — Эд нар чинь харин ацаг хөлс тооцоон дээрээ гомдоохгүй хангалуун өгчихдөг гар султай улс юм даа.

	Чимид — Тийм юм. Өөрсдөө ашиг олзтой болоод л тэр биз.

	Шагдар — (Түг түг инээж) ээ дээ эдний ашиг олз ч мэдэхгүйдээ, юү бол, харин чи унах морь нүүх хөсөгтэй болтлоо янчаанжаа биз.

	Чимид — Та намайг унаа ав гэдэг, эжий маань...

	Шагдар — Эртхэн гэрлүүлж түших тулах бэртэй болъё гэж байгаа биз дээ. Эх хүний бодол доо тэр чинь! Чи тэгээд хэний...

	Чимид — Шагдар гуай! Манай монгол чинь улс шиг улс биз?

	Шагдар — За чи юунд тэгж тэмээ гэх дээр ямаа гэж байдаг хүү вэ? Улс шиг улсаар барах уу даа. Ах нь даншигт барилдахаар хүрээ ороод л нэг биширсэн юм даа. Сүр нь их сүр нь их (гээд залбирна) Чимид чи гэрийн мод төхөөрөх бол.

	Чимид — За Шагдар гуай минь боль боль мордъё. (Тэр хоёр босоцгоов.)

	Олон хонины захад Чимид Цэрмаа хоёр уулзан мориноосоо бууж, хадан дээр сууж баяртай царай гарган ярилцана.

	Чимид — За их удав уу? Нэг жил амархан өнгөрч байгаа биз?

	Цэрмаа — Хоног тоолоогүй хүнд ч амархан өнгөрдөг байж...

	Чимид — Чи тоолоо юу?

	Цэрмаа — Үгүй, ээж чинь яагаа вэ?

	Чимид — Ээж маань намайг их санажээ.

	Цэрмаа — Би хааяа очдог юм. Чамайг гэрийн мод авах мөнгөтэй ирнэ гэж их ярьдаг...

	Чимид — Гэр ч яах вэ болно. А тийм чи намайг хар гээд өврөөсөө 9Х12-ын хэмжээний гэрэл зураг гаргаж үзүүлэв., Зураг дээр Макс Чимид хоёр тэврэлдэн зогсжээ.

	Цэрмаа — (Зургийг харж их чанга инээгээд. Чимид өөд харж ) яасан адилхан юм бэ. Яг шүү.

	Чимид — Яг байлгүй яах вэ би юм чинь.

	Цэрмаа — Би ингэж нэг зуруулах юм сан.

	Чимид — Уг нь чи энд байсан бол энэ хэлмэрчийн оронд зогсоод хоёулаа...

	Цэрмаа — (Зургийн арын бичгийг харж) энэ юу гэж байгаа юм.

	Чимид — Бүү мэд, бодвол намайг магтсан байж таарна.

	Цэрмаа — Уншиж мэдэхгүйгээс хойш, магтсан ч юм билүү, муулсан ч юм билүү яаж мэдэх вэ?

	Чимид — Муулсан! Нээрээ (Доошоо харж зургийг гөлрөхөд) зураг дээр байгаа Макс хөдлөн амилж хэлэх нь! Та нарыг их бүдүүлэг хоцрогдсон, малаасаа тун бага ялгаатай байна даа гэж байгаа юм (Зургийг эргүүлэв). Ар талд нь Германаар «Берлин Шарллотенбург Мюллер штрассе 14. Макс Рунг» гэсэн хаяг байх ба хуучин монголоор «Миний хамгийн дотнын итгэлт монгол нөхөр Чимидэд дурсгав. Чиний ирээдүйн хувь заяа үйл хэрэгт чинь сайн сайхныг ерөөе» гэжээ.

	— Юу гэж дайрсан бол? Гайгүй дээ би мэдээд та нарт мал юм уу, хүн юм уу гэдгээ харуулна даа. (Зургаа өвөртлөв.)

	Цэрмаа — Чи юу яриад байна? 

	Чимид — (Алсыг хараад) тэр хэн ирэв ээ? Морины хурдаар давхиж ирээд морио амьсгаадуулан зог туссан чинээлэг залуу бол олон хонины эзэн Жигмидданзан тайжийн хүү Гүрсэд ажээ

	Гүрсэд — (Цэрмаад зандрангуй) чи хонь ус руу оруулахгүй яагаад хоосон чулуун дотор ээрээд байгаа юм бэ?

	Чимид — Чи чинь хэдийдээ ингэж малынхаа төлөө зовдог болчхоо вэ. Наад унаж яваа морь чинь багтарч унах нь.

	Гүрсэд — (Мориноосоо бууна. Энэ үед Цэрмаа хонио туугаад уруудав.) Өөрийн юм өргүй ээ. Харин чи хэтэрч байгаа байх, эх чинь ганц өдөр хэрэглээд өгье гэж гуйгаад авсан морь, чи гурав дөрөв хоног улаална гэнэ ээ гэж хэлэх завсраа Чимидийн морины эмээлийг авч хаяад хазаарыг нь мултлан хөөв. Морь янцгаан алсад байгаа адууны зүг давхив. Цэрмаа хонио туугаад нэг тийшээ, Гүрсэд морьтойгоо нөгөө тийшээ, Чимид эмээлээ үүрээд өөр тийшээ явцгаав.

	
VIII

	 

	Бүдүүн буурал Жигмидданзан тайж чинээлэг гэрийн хойморт сууж гартаа бичиг барин уншина. «Монгол улсын хамаг хүн, эрдмээ мандуулан ард нийтээрээ чөлөөтэй, эрхээр бүрэн хүмүүжин жаргана гэвэл, ард олноосоо сонгогдсон үнэхээр итгэлтэй бөгөөд ардтайгаа санал нэгдсэн засгийг байгуулах хэрэгтэй (гэж уншаад түг түг инээж) тэгээд байгуулчаад байгаа тэр засаг нь алив вэ?

	Чимид гаднаас орж ирээд хадаг барьж дээр нь хэдэн мөнгөн янчаан тавьж, Жигмидданзангийн урд сөхрөн суугаад гар сунгав.

	Жигмидданзан — За мэнд ус ч үгүй ёсорхол чинь юу билээ?

	Чимид — Бичиг заах багш болж намайг шавь оруулж аваач ах минь (гээд юмаа барина )

	Жигмидданзан — Чимид минь ахын нь нүд муудаж юм харахаа больсон, өөр хүн олж заалга. (Чимидийн хадагтай гар буцав.) За тэгээд чи жил шахуу хад уулаар хэрж яваад олз омогтой юу даа?

	Чимид — Цөөн янчаан олсоон.

	Жигмидданзан — Болж дээ хүү минь. Би ч өнгөрдөг өвөл адуу оторлоод өгөх хүн олчихсон.

	Чимид — Тэгээ биз дээ(гээд үг дуугүй гарна)

	Жигмидданзан — Тэгсээн гэж бүх тэнхээгээрээ хашхираад чичрэн ойчиж, зүрхээ даран би одоохондоо түмэнд нүүрээ бараагүй байна гэж тамиргүй шивнэн хэвтэж байтал гаднаас Гүрсэд орж ирнэ.

	Гүрсэд — (Сандрангуй) аав аа та яаж байна?

	Жигмидданзан — Миний тэжээсэн гөлөг намайг амьдаар минь шиншилж байна?

	Гүрсэд — Хэний ямар гөлөг?

	Жигмидданзан — (Өндийж тооно өөд хараад хоолойгоо шахсан дуугаар) та нарт тэр зүйл бүрийн эрдэм дэлгэрүүлэх ардын чинь засаг туслах нь яагаа вэ? (дахин балартан ойчиж шивнэсэн дуугаар заналтай) энэ муу гөлөг хүртэл үнэрийг нь авчхаад бичиг эрдэм гэж явдаг байна шүү.

	Гүрсэд — (сая ухаан орсон бололтой гэнэт) Чимид үү? үхсэн хойноо муу новшийг би.

	Жигмидданзан — Чи байз, хэрээ мэдэхгүй байж чи битгий амьтны доог бол. Ээ ёо ёо ёо. Хамаг учир нь Жав тарвагачны хүү Чимидэд биш! Чи нэг хүн шиг миний үгийг дуулж бай...

	* * * 

	 

	Хөдөөгийн жижиг шавар суурины урдах дэнж дээр гуч гаруй морьтой явган улс шуугилдах ба тэдний дунд нэг хүн хашхирах нь:

	— Арван нэгэн янчаан хорин мөнгө!

	Арван нэгэн янчаан тавин мөнгө! Буулаа! Буулаа! Чимид тэдний зүг эмээлээ үүрч алхалсаар очиход тойрсон улсын дунд бие хүч тохирсон үнэхээр эр хүнд хань болохоор сайхан улаан бор морь ногтлон хөтөлсөн Пилдэн хашхирах нь:

	— Арван нэгэн янчаан тавин мөнгө! Буулаа гэтэл энд тэндээс буу буу! гэлцэнэ. Чимид улсын дундуур шурган орж Шагдар өвгөнийг олж хараад дэргэд нь очно.

	Чимид — Юу болж байгаа юм бэ? Шагдар гуай!

	Шагдар — Ээ дээ сайхан морио; Чимид минь цаг зэвүүн болж байгаа цагт мөнгөтэй хүн авдаг морьдоо.

	Чимид — Юу нь зэвүүн болсон гэж?

	Шагдар — Улс, даяар самуун дэгдэж гэнэ ээ (гэж шивнээд) чи энэ морийг авахгүй юу?

	Чимид — Энэ үнэтэй морийг авахгүй ээ. Гэтэл тэдний эсрэг талд Цэрмаа хүүхэн Гүрсэдийн дэргэд наалдангүй зогсож, үнэ хаялцагчдыг тойруулан харж байгаад гэнэт Чимидийг харж явах гэтэл Гүрсэд сугадан авна.

	Гүрсэд — Чимидийг олж хараад эсгий хийхэд нохой хэрэггүй гэгчээр тэр гуйлгачин энд юу хийж яваа юм бэ? Арван гурван янчаан гэж чанга хашхирав.

	Цэрмаа — Чимидтэй уулзъя.

	Чимид — Цэрмаа Гүрсэд хоёрыг хараад бачимдан байснаа: Арван дөрвөн янчаан. Тойрсон улсын сонирхол нэмэгдэн шуугилдав. Холоос нэг хүн Гүрсээд гэх нь дуулдав.

	Гүрсэд — Арван таван янчаан!

	Чимид — Арван зургаан янчаан! (улсын шуугиан улам нэмэгдэв.) Энэ явдалд оролцоогүй боловч сонирхон харж байгаа хоёр морьтой хүний залуу нь монгол дээлтэй бүсэндээ гар буу зүүжээ. Энэ хүн тус хошуунд ирж байгаа ардын засгийн бие төлөөлөгч ажээ. Нөгөө нь нутгийн хүн бөгөөд улаа нэхэж яваа бололтой.

	Төлөөлөгч — Тэр арван зургаан янчаан хаяж байгаа залуу энэ нутгийн хүн үү?

	Улаач — Тийм ээ! Чимид хүү гэдэг юм.

	Төлөөлөгч — Баян хүн үү?

	Улаач — Хоосны хоосон хүн.

	Төлөөлөгч — Тэгээд?

	Улаач — Би бүр гайхаад байна. Энэ хүү юу болчихоо вэ?

	Гүрсэд — Арван зургаан янчаан тав ин мөнгө!

	Чимид — Арван долоон янчаан!

	Пилдэн — Арван долоон янчаан; буулаа, буулаа!

	Шагдар — Буу Буу!

	Гүрсэд — (орчныхоо хүмүүстэй шивнэлдээд) арван долоон янчаан тавин мөнгө.

	Төлөөлөгч — Энэ маань баян хүн үү?

	Улаач — Хушуундаа дээгүүр ордог баян тайж Жигмидданзангийн ганц эрх хүүдээ.

	Төлөөлөгч — Тийм бий

	Шагдар — Чимээд! (гэж дуудаад нүдээ ирмэнэ.)

	Чимид — Арван найман янчаан!

	Пилдэн — Арван найман янчаан! Буулаа!

	Шагдар — Буу Буу. Дөрвөн хөлтэй адгуус гэхэд хэтэрч байна! Гүрсэдийн найз цоохор эр Гүрсэдэд хандаж:

	Цоохор — За боль Гүрсэд минь. Адгуус ийм их үнэ хүрэх гэж

	Гүрсэд — Арван найман янчаан тавин мөнгө Цоохорт) учир нь адгуусандаа байгаа юм биш.

	Чимид — Арван есөн янчаан!

	Улаач — Энэ ямар шидтэй морь болоод ингэж тэнгэрт гарч байна аа.

	Төлөөлөгч — Ид шид нь мориндоо биш бололтой.

	Цоохор — (Гүрсэдэд) Гүрсээд цаадах чинь улаан мөнгөгүй байж чамайг чулуу хөөлгөж баллаж байгаа юм биш биз.

	Гүрсэд — Харин ээ? Тэгвэл ч ганцхан цусгүй...

	Цоохор — Буулгачих цус! Цаадах чинь тоолох юмгүй олны дунд шившгээ хутгаг!

	Гүрсэд — Харин ээ!...хэрвээ гаргаад тоолбол олны дунд би дийлэгдсэн болно оо доо?

	Цоохор — Хэрвээ чулуу хөөлгөсөн байвал яана?

	Гүрсэд — Муу цусыг элбээд нүдчихгүй юү? Энэ үгийг дуулсан Цэрмаа улсын дундуур сугаран гарч тойрон явсаар Чимидийн дэргэд ирээд түүнийг гар дээрээс үг татаж:

	Цэрмаа — Чимээд! Чимээд! Боль?

	Чимид — Та нарыг би чадна даа, 

	Гүрсэд — Арван есөн янчаан тавин мөнгө.

	Цэрмаа — Чимид минь чадах гэж байгаа юм бол одоо орхиод явчих! Цаадуул чинь чамайг элбэж байна.

	Чимид — Тэгээд чамайг бас ингэж нэмэр бол гэж Цаадуул чинь явуулав уу? Хорин янчаан!

	Пилдэн - Буулаа.

	Шагдар — Пилдээн буулга! Хэтэрхий цадвал ходоод чинь хагарна !шүү.

	Цоохор — Цус тэгвэл бүр зүрхийг нь үхтэл шид!

	Гүрсэд — Эргэж та нарт юм бий биз? Хорин хоёр янчаан! (тойрогчид улам хашхиралдав)

	Чимид — Хорин таван янчаан!

	Цэрмаа — Чимээд чамд ухаан байна уу?

	Пилдэн — Буулаа! (гээд өргөж байсан гараа буулгаж морио хөтлөн Чимидийн зүг ирэв.) Хүмүүсийн зарим нь Чимидэд талархан, зарим нь болоогүй гэж бөөн шуугиан болов. Чимид тэдний дунд ялагчийн байдалтай өврөө уудлан мөнгөө гаргаж харагдана. Гүрсэд болон түүний найзууд Пилдэнгийн зүг хашхиралдан ирж, 

	Болоогүй! Болоогүй! гэцгээж зарим нь нэгэнтэй буулгасан болсоон! дууссан гэж булаацалдан зөрөлдөж байснаа Гүрсэд Пилдэнг барьж авна. Пилдэн Гүрсэдийг түлхэнэ. Түүнээс болж учир замбараагүй зодоон болж Чимид Шагдар нар оролцон бужигнав.

	Улаач — Та бид хоёр цөөдөх байхаа.

	Төлөөлөгч — Одоо яая гэх вэ (гээд буугаа сугалж дээш нь хоёр дахин хий буудаад, Больцгоо гэж хашхираад мориноосоо буув. Зодоон зогсов. Зарим нь морьтой явган зугтаав. Нүүр ам нь шалбарсан Чимид ухаан алдалтаа цохиулсан хэвтэнэ. Түүний толгойг Шагдар өвөр дээрээ өргөн сууна. Тэр хоёрын араар Гүрсэд Цоохор нарын зэрэг арваад улс гайхан зогсжээ.

	Улаач — (Морин дээрээсээ загнах нь)

	Та нар ардын засгийн төлөөлөгч манай хошуунд ирж байхад зам дээр нь ингэж нохой шиг хэмхэлдэж байдаг яасан суртал гэж мэддэггүй амьтад вэ! Тарцгаа!

	Төлөөлөгч — Чимид дээр очоод бөхийнө.

	Хушуу тамганы гадаа морины уяан дээр. Олон морьдын дэргэд Чимид үнэтэй авсан бор морио нударгатай салбагар ханцуйгаараа хондлойг нь арчаад хажууд байгаа улаач өвгөний зүг инээмсэглэн хандаж:

	Чимид — Миний бор морь ямар байна? Харин нэг амь тавьж байж авсан морьдоо.

	Улаач — Хайран мөнгө, хайран бие. Төлөөлөгч бид хоёр байгаагүй бол чи өдийд шороо хөдөлгөж явах болов уу? Овоо хүүхэд байсан юм сан бүр задарч гүйцэж яваа эр юм даа. Муу эцэг чинь байгаа бол чамайг дээ...

	Төлөөлөгч — (Хэсэг бичиг барьж ирээд) за Чимид минь чи одоо бас л нэг чухал юманд яваад ир.

	Чимид — За, бас л ардын засгийн бичгүүд үү?

	Төлөөлөгч — Тийм ээ, баруун гурван отгоор тойруулж хүргээд ир (бичгүүдийг өгнө.) Чимид бичгийг авч боож бүслэх зуураа, 

	Чимид — Төлөөлөгч өө.. (Аяархан шивнэх нь) Ер нь энэ ардын маань засгийг дотроо зөвшөөрөхгүй байгаа улс мэр сэр байх шиг байна шүү.

	Төлөөлөгч — Тийм ч улс байж магад.

	Чимид — Тиймэрхүү улс, дайралдвал би цөмийг нааш нь хөөгөөд ирэх үү?

	Төлөөлөгч — Яах гэж

	Чимид — Яах вэ эртхэн цөмийг нь дуусгачихгүй юү?

	Төлөөлөгч — Тэр болохгүй.

	Чимид — Оройтохгүй биз.

	Төлөөлөгч — Чиний мордох л оройтох нь шиг байна. (Чимид сочсон мэт ухасхийн мордоод хөндий уруудан давхив. Төлөөлөгч араас нь тааламжтай харан зогсоно.)

	Тус хушууны нэг отгийн захирагчийн гэр. Гэрийн баруун хажуугаар таван бүдүүн лам зээглэн суужээ. Тэдний урд ширээ, ном, хонх, дамар, хэнгэрэг, цан тавиастай дүүжлээстэй байгаа нь ямар нэгэн том гүрэм хийж байгаа мэт харагдана. Гэрийн зүүн хажуугаар арав гаруй залуу настайвтар, тарган туранхай, буурь суурь орсон чинээлэгдүү хувцас хунартай, түшмэд, баячууд болов уу гэмээр эрчүүд суужээ. Тэдний дунд Жигмидданзан тайж харагдана. Тэдний хамгийн дээд тал гэрийн эзэн отгийн захирагч бэйсээс доошгүй зэрэгтэй болов уу гэмээр буурь байдалтай, чинээлэг мөртөө жирийн хувцастай ханагар толгой сууна. Тэд нэг хэсэг таг дуугүй бодол болон сууснаа хамгийн дээд талын бүдүүн лам тайван боловч зэмлэнгүй тунирхуу дуугаар

	— Бид та нарт л итгэж та нарыг өөрснөө мэдэж байгаа биз гэж бодож суусан, та нар л яам тамганд сууцгааж, цагдах, захирахыг нь гардаж байсан, 

	Захирагч — Ингэж эргэнэ гэж даанч санаагүй юм даа.

	Туранхай туслагч — Бид чинь Богд эзнийхээ төрийг л тогтоох юм бодсон хэрэг.

	Дунд талын лам — (Дэлбэрч байгаа мэт уурлан) одоо тэгээд тарихаа шаацгаа! тархиа шаацгаа! 

	Жигмидданзан — Та нар минь битгий их бачимдацгаа. Бас ч цаг тийм их оройтоогүй байгаа гэж боддог шүү. (Гэтэл гаднаас нэг хүн орж ирээд)

	— Алсаас нэг яаруу морьтой хүн ирж явна (гэхдээ зэрэг) дээд талын лам эхэлж, бусад лам нар нь дагаж уншлага эхэлж хэнгэрэг цан нижигнүүлж зүүн талын харчуул доор бүрдээ залбиран суух ба зарим нь мөргөж байна.

	(Гаднаас Чимид орж ирээд гэрт болж байгаа сүр бадруулсан үйл явдлыг тойруулан харж нэг хэсэг зогсож байснаа гэрийн зүүн хажууг дагаж суув. Лам нар ба эрчүүдийн хулгай нүд Чимидийн зүг хялав хялав харцгаав). Чимид өврөө уудалж дугтуйтай бичиг гаргаж хүмүүсээр дамжуулан отгийн захирагчид хүргэв. Захирагч задлан үзэж нүүр нь нэг хачин болж уурлах мэт болсноо мурийн инээмсэглэж лам нарын зүг хараад цаасаа эвхтэл лам нар уншлагаа зөөлрүүлэн дуусгав.

	Захирагч — (Чимидэд хандаж). За мэдлээ буц даа. Хүү минь.

	Чимид — Та над хүлээж авлаа гэсэн гарын үсэг...

	Захирагч — Аа тийм, тэгье гээд бийр янтай цаас эрэх завсар нь, Жигмидданзан бөхийж, ирсэн бичгийг авч сониучлан уншиж эхлэв.

	Чимид — (Жигмидданзаныг харж) Жимжээ энд ирчхээд байгаа юм уу. Ямар хол айлчилж явах юм бэ?

	Жигмидданзан — Энэ чинь Чимид хүү зарлага хийж яваа хэрэг үү?

	Чимид — Таны нүд ер нь их мууджээ дээ (Жигмидданзан цочсон мэт болон үг дуугүй бичгээ эвхэв).

	Захирагч — Май (гээд бичгийг өгч) ёсчлон гүйцэтгэе гэж байна гэж хэлээрэй. (Чимид гарав. Тэд инээцгээв)

	Туранхай туслагч — Ёсчлон гүйцэтгэе гэнэ ээ? Хэ хэ хэ мөн тааруулав аа.

	Захирагч — Нааш нь ийм бичиг явуулж байсанд орвол ус руу нэг чулуу шидчихсэн нь дээр байхаа. Цөм инээцгээв.

	Жигмидданзан — Инээх ч яах вэ инээж болно. Энэ хүү гэдэг чинь чононоос дутахгүй шөрмөсөн санаатай хүн дээ.

	Дээд талын лам — Тийм шиг байна, Жигмидданзан минь чи нэг цохдуулчхав уу даа сая. (Нийтээрээ инээцгээв )

	Захирагч — Тэгсэн үү? (Жигмидданзан хорсонгуй инээж толгой дохив)

	Дээд талын лам — Тэгэх шиг болсон.

	Жигмидданзан — Биднийг цөмийг цуглаад байхад очиж очиж энэ чөтгөр хардаг тун муу даа.

	Захирагч — Тэгвэл цаадахыг чинь энэ шөнө баруун отгоос буцах замд нь амдаж байгаад...

	Дээд талын лам — (Залбиран) Ум мани бад мэ хум гэж тод уншихтай зэрэг доод лам нар нь цөм ам амандаа даган шивнэн уншицгаав.

	Зуны цэлмэг сайхан өглөө үүр цайж нар гарч байна. Хадтай уулын хормойг даган урссан бургас улиастай голын захаар зурайсан нарийн морин замын хажууд том улиасны ёроолд Чимид түрүү урагшаа харж хөл чээжээрээ нүцгэн зөвхөн өмдтэй хэвтэнэ. Хажууд нь ногоон дотор богиновтор монгол хутга хэвтэнэ. Чимид хөдөлж дээшээ хараад нойр нь ханасан бололтой дөрвөн мөчөө сарвалзуулан суниагаад босож сууна. Чимидийн ойр бор морь нь чөдөртэй идэшлэнэ. Модны мөчир дээр угаасан цагаан цамц, хоёр цагаан хөлийн ороолт, толгой боодог алчуур, бүс нь хатаж өтгөн ногоон навчсын дунд цагаан толбо болон харагдана. Чимид өндийж голын захад очиж нүүр гараа угааж ирээд хутгаа авч чанасан махнаас огтлон идэж орчныг тойруулан харж үнэхээр эр хүний жаргал эзгүй хээр гэдгийг санагдуулан сууна. Бургасанд шувуу болжмор донгодон жиргэнэ.

	 

	ХШ

	 

	Голын зах руу шахаж ирсэн хадан хошууны үзүүрээр гарсан замын хажуугийн том чулууны ард гурван хүн унтана. Мөн хадны ард дөрвөн эмээлтэй морь сойгдон зогсжээ. Замын нөгөө талын нэг чулууны орой дээр нэг хүн гарч ирээд:

	— Та минь ээ! Буцъя! нар дээр гарчхаж! (чулууны араас нөгөө гурав гарч, ирээд )

	Цоохор— Байдаггүй биз?

	Чулуун дээрх хүн — Байхгүй ээ! Өчигдөр үдэш цаадах чинь үүгээр эрт өнгөрсөн байх!

	Цоохор — Өнгөрч амжаагүй байх ёстой доо.

	Чулуун дээрх хүн — Одоо тэгээд гэгээн цагаан өдөр яах вэ дээ.

	 

	XIV

	 

	Чимид — ( Хадан хошуудыг ороож гол захлан нэлээн дэгжин байдалтай алхлуулж дуулах нь:)

	 

	Сэвхт борыг унаарай, 

	Сэтгэл байвал уулзаарай гэдэг баруун аймгийн урт дууг дуулан явсаар нэг хадан хошуу тойрвол өмнөөс нь нөгөө дөрвөн хүн ирж яваа нь харагдав..

	Цоохор — (гэнэт Чимидийн ирж явааг харж) за тэр би хэлээгүй бил үү? Өнгөрөөгүй гэж (Тэд уулзан зогсоцгоож мэндлэлцэв)

	Чимид — За хаачицгааж явна?

	Цоохор — (Доогтойгоор) чоно авлаад буцаж явна (бусад нь онгиролдон инээцгээв)

	Чимид — (Тэдний инээдэд зэвүүцсэн байдалтай) юу ч алаагүй ингэж инээж байгаа анчид, алчихвал ч амаа чихэндээ хүртэл инээх байхаа.

	Цоохор— Яана гэнэ ээ? (гээд Чимидийг ташуураараа хальт цохив)

	Чимид — Цохивол хоёрын хооронд ингэж сарваганаад яах вэ.

	Цоохор — Тэгээд яаж цохих гэж (гээд ойртов)

	Чимид — (Морин дээрээсээ Цоохорыг унатал нь ташуураараа цохиж (ингээд) гээд ухасхийн давхив. Тэр араас нь хөөгөөд гүйцсэнгүй хоцорч дөрвүүлээ цугларан зогсож: Толгойгоо боосон Цоохор ууртай ялархуугаар!

	Цоохор — Алив та нарын нөгөө гайхуулаад байсан!

	Хадан дээр зогсогч хүн — Чи Пилдэнгийн бор морийг яаж гүйцэнэ гэж санаа вэ?

	Цоохор — Тэгээд та нар бас хүн агнах санаатай?

	Хадан дээр зогсогч — За хүүхдүүд минь өөрсийгөө агнуулаагүй дээр буцъя.

	 

	XV

	 

	Цэлгэр сайхан хөндийд хонь хариулж яваа Цэрмаа хүүхэн дуулах нь:

	 

	Хөвөн үүл нь сэмэрч хөө

	Наран таалах шинжүүдээ

	Хүсэн хөөрөн сэтгэл нь

	Нандин хайрын сэжим үү дээ

	 

	Цэрмаа өндийж саравчлан харахад, тэр зүгээс нь нэг морьтой хүн давхин давхисаар ойртон ирж Цэрмаагийн дэргэд зогтусав.

	Цэрмаа — {Чимидийг таниад) Чимээд! Чи юу? хаачаад ирэв ээ?

	Чимид — Чи юуг нь гайхаа вэ.

	Цэрмаа — Гайхалгүй яах вэ. Эх чинь чамайг гэрийн мод олохоор яваад хоёр сар боллоо гээд сэтгэл нь зовоод уйлж сууна.

	Чимид — Тийм дээ. Ээжээс минь өөр намайг хүлээх бодох хүн байх биш дээ.

	Хүү нь удахгүй харина. Битгий зовоорой, хүү чинь ардын засгийн хэрэгт амьд мэнд явна гэж хэлээрэй.

	Харин тэр Гүрсэддээ битгий эрт баярла. Би амьд яваа шүү гэж дамжуулаарай!

	Цэрмаа — Би чамайг хамаг мөнгөө мориноос өгчихсөн гэж ээжид хэлээгүй шүү.

	Чимид — Одоо цагт гэрийн модны тухай бодсон хүн ардын засгийн дайсан гэж мэдэх үү?

	Цэрмаа — Юу!

	Чимид — За чи юу мэдэх вэ. Надад гэр хэрэггүй.

	Цэрмаа — Чи надтай юу гэж уулзаа вэ?

	Чимид — Хэн чамтай уулзах гээ вэ?

	Цэрмаа — Би чамайг дуудсан уу?

	Чимид — Чамайг хэн миний зам дээр хонио хариул гэсэн юм бэ (гээд ухасхийн учир дүрсгүй давхив) Цэрмаа араас нь нүдэндээ нулимстай гүйлгэнүүлэн ширтэн зогсов.

	 

	XVI

	 

	Шөнө төлөөлөгчийн гэрт Чимид ганцаараа сууж, гар буу арчиж байтал гаднаас нэг залуу элч орж ирэв.

	Элч — Төлөөлөгч бий юу?

	Чимид — Байхгүй, өчигдөр отогт гарсан. Юу гээв?

	Элч — Төлөөлөгчид хүрээнээс ирсэн юм (гээд бичиг гаргаж харуулав)

	Чимид — За наадахыгаа нааш нь өгчхөөд улаач нарын гэрт очиж унт. Маргааш хариуг нь аваарай. (Улаач бичгээ өгөөд гарав. Чимид тэр бичгийг эргүүлэн тойруулан гайхан үзэж байснаа) яаруу юм бол уу? гээд задалж эхлэв. Гээл гадаа улс шуугилдахыг сонсож бичгээ түргэн өвөртлөөд буугаа бүсэндээ хавчуулан гарахыг завдтал өмнөөс нь хэд хэдэн улаач нар Гүрсэдийг барьж ирэв.

	Чимид — За юу болцгоов

	Залуу улаач — Энэ хүн улаа залгуулахгүй гээд морьдоо булааж биднийг зодож байна.

	Чимид — (Гүрсэдийг лаагаа ойртуулан хараад таньж) уухай чи энд өөрөө хүрээд ирэв үү? (Зуугаа бүснээсээ суга татан гаргаж, улаач нарт хандаж) За та нар гарч бай. (Улаач нар гарав) Ардын засгийн эсрэг цовхчвол юу болдгоо чи одоо үзнэ дээ гайгүй.

	Гүрсэд — Иш Чимид минь чи...

	Чимид — Байз! Одоо би чамайг өөрийнхөө гараар буудах нь зэв биз?

	Гүрсэд — Чимид минь чи ийм хатуу сэтгэлтэй байх гэж үү? Чи бид хоёр чинь сайнаар яривал садан төрөл, муугаар яривал нэг голын хүүхэд биш бил үү? (гээд уйлна)

	Чимид — (Инээж) нээрээ тийм бил үү? Чи түүнийгээ тун зөв цагт санаж байна. За тэгвэл наашаа суу. Үүнийг чанга дуугаар унш.

	Гүрсэд — (Уншина) манай улсад үнэн сэтгэлээрээ.

	Чимид — Худлаа уншвал юу болохоо мэднэ биз?

	Гүрсэд— Хаанаас даа. Манай улсад үнэн сэтгэлээсээ туслан тэтгэж, улс төрийг бадруулсан Зөвлөлийн засагт орос улс нь монгол угсаатны үйл хэрэгт тавтайяа нийцэх тул, үүнээс хойш хоёр улсын ах дүүгийн барилдлагаа улмаар зузаатган, эдийн засаг, эрдэм боловсролын талаар хоёр этгээдийн ашиг тусад гол болгон шийдэж байгааг харьяат аймаг, хошууд, отог сумдын түмэн ардад таниулан зарлаж тунхаглав. 

	Чимид — Ийм бичгийг яах ёстой вэ? 

	Гүрсэд — Би яаж мэдэх вэ.

	Чимид — Тийм ээ, чи л мэдэхгүй байгаа байх аа. За чи эхнээс нь яаралгүй дахиад унш!

	Гүрсэд — Эхлээд уншина. (Xуучин хөхөөтэй цаг 12 болж байна). 

	Чимид — Дахиад унш.

	Гүрсэд — Манай улсад үнэн сэтгэлээсээ... (Нэг лаа дуусаж дахиад нэг лаа асаана).

	Чимид — Дахиад эхнээс нь...

	Гүрсэд — Манай үлсэд үнэн сэтгэлээрээ... (Улаач, нар гэртээ унтацгаажээ)

	Чимид — Дахиад эхнээс нь...

	Гүрсэд — Манай улсад үнэн сэтгэлээсээ... (Чимид Гүрсэдтэй зэрэгцэн аман дотроо уншина) (Хөхөөтэй цаг 4 болж байна)

	Чимид — (Олон улаач нарт тушаах нь) за үүнийг аваачаад маргааш болтол алдчихгүй сахиж бай! (Хоёр хүн Гүрсэдийг аваад гарна). Та нар одоо энэ хошууны төв дээр байгаа бичиг мэддэг бүх бичээч түшмэлүүдийг хуучин шинэгүй сэрээгээд энд цуглуул.

	 

	* * *

	 

	Айл амьтны хаалга үүд цохиж гэрэл гарч нохой шуугьж амьтныг босгож байгаа дүрснүүд гарна. Үүнд хөгшин түшмэдийг хувцаслуулж байна. Авгай нь уйлж сууна. Өөр нэг гэрт омогтой нэг бичээчийг босгож байна.

	Бичээч — Заавал энэ харанхуй шөнө яах гэсэн юм бэ?

	Улаач — Улсын албанд өдөр шөнө гэж байдаггүй юм дуугүй яв.

	Өөр нэг улаач нэг айлын үүдэнд олон нохойтой тэмцэлдэн чулуугаар шидэж сандарна.

	 

	XVII

	 

	Гэр дүүрэн хөгшин залуу бүдүүн нарийн, сахалтай сахалгүй, гэзэгтэй гэзэггүй олон түшмэд бичээч нар цугларчээ. Гэрийн голд Чимид нөгөө бичгээ толгойг нь уруу харуулан барьж түүнийгээ харсан болж торохгүй чадамгай уншиж бичүүлнэ. Гэтэл гаднаас төлөөлөгч орж ирээд энэ явдлыг харж гайхан зогстол Чимид жаахан зовсон байдалтай, төлөөлөгчийн зүг ойртон ирэв.

	Төлөөлөгч — За наадахыгаа бичүүлж дуусаад уулзаарай (гээд бичгийн толгойг зөв харуулан бариулаад гарч, гаднаас чагнавал) Чимидийн хоолой.

	— Түмэн ардад таниулан зарлаж тунхаглав. За бичсэнээ нааш нь хураалгаад буцацгаа. Төрийн нууцыг алдвал ялгай гэж хэлэхийг төлөөлөгч дуулаад ганцаараа инээв. Гэрээс улс гарч явцгаана. Чимид олон хувь бичиг барьж гарч ирээд тэр хоёр үг дуугүй инээцгээнэ.

	Чимид — Май, бүх отгийн тоогоор хувилсан.

	Төлөөлөгч — Би чинь айлаа шүү.

	Чимид — Юунаас

	Төлөөлөгч — Эднийг цуглуулчихсан байх дээр одоо хядах гэж байгаа юм болов уу гэж бодлоо.

	Чимид — Хаанаас, эд бидэнд хэрэгтэй юм байна гэж би мэдсээн.

	Төлөөлөгч — Чи ч мөн юм хийдэг эр юм даа. Чиний санаа чинь зөв байна гэвч...

	Чимид — Юу гэвч?

	Төлөөлөгч — Чамайгаа явуулахдаа харамсалтай байна. Гэвч яая гэхэв.

	Чимид — Бас л ардын засгийн даалгавар уу?

	Төлөөлөгч — Тийм гэхдээ хамгийн чухал даалгавар даа.

	Чимид — Тэгвэл би урьдаар ээжтэйгээ нэг уулзаад ирэх үү?

	Төлөөлөгч — Тэгэлгүй яах вэ. Уулзаад явалгүй яах вэ? Чамайг би хүрээнд явуулна. Чи бичиг эрдэм сураад ирэхгүй бол болохгүй.

	Чимид — Эндээ хэд хоног энэ албаа үргэлжлүүлэх үү.

	Төлөөлөгч — Эрдэм сурч ирээд чамд энд хийх юм их бий. Тэгээд юмыг А-гаас нь эхлэхгүй бол болдоггүй юм.

	Чимид — А гэнэ ээ?

	Төлөөлөгч — Тийм ээ. А, Э, И (Чимид тал уул янз бүрийн байгаль дундуур морьтой давхина Тэр давхилтын эрчтэй нийлүүлэн Чимидийн хоолой ).

	— О, У, Ө, У, на, нэ, ни, но, ну, нө, нү, ба, бэ би бо, бу, бө, бү гэж унших эрчтэй нийлсэн хөгжим морины давхилт гэнэт тасрав)

	 

	* * *

	 

	Тасалгаа дүүрэн залуучууд хичээл хийж сууна. Тэдний дунд Чимид сууна.

	Багш — За Чимид босоод унш. (Чимид босон номоо барин унших нь) эдүүгээ аваас мануу монгол улс тусгаар улс болон тогтонижу эрдэм соёл вээн бадаргуулахыг шамдан хичээж буй цаг тул сая сурах бага хөвүүд дор өчүүхэн тус болохыг эрэн хүсэж, сургасан эрдэмгүй дор ичгүүрэл үгүй монгол улс уун судар бичиг уун хүриелэн уун дарга хэмээх хүндэт нэрийг хүлээсэн халх монгол уун болхи өвгөн Жамьян хэмээгдэх вээр бичжуу, урт өдөр уун улиг үгэн нүү бичиг хэмээн нэрийтвээ. Эгүү еэр сая сурах хөвгүүд уун ам нээгдэх болтугай!

	Багш — За боллоо. Чимид сүүлийн үед их сайжирч байна. Чимид урамтай царай гаргав.

	Жижиг бор гэрийн гадаа төлөөлөгч хөгшин улаач хоёр уруу царайлж сууна. Хажууд нь Цэрмаа уйлж сууна. Шагдар өвгөн нүдэндээ нулимстай гэрийн өрхийг бүтээж явна.

	Төлөөлөгч — Зайлуул явуулна гэх дээр муу ээжтэйгээ уулзаад явна шүү гэж байсан юм. Тэгээд хойшоо яараад эндээ хоёрхон хоноод очсон юм.

	 

	* * *

	 

	Чимид ганцаараа нэг тасалгааны хамгийн арын ширээн дээр сууж тоо бодож байгаа бололтой аман дотроо:

	— Гурван есийн хорин долоо, хорин долоо, хорин долоо... санасан дөрөвтэйгөө... (хуруугаа дарж хорин найм, хорин ес, гуч, гучин нэг) гээд доошоо харан тэмдэглэв.

	 

	* * *

	Жигмидданзангийн том гэрт олон амьтан цугларсан сүртэй хуримын ёслол болж байна. Гэрийн хоймор Жигмидданзан тийм ч их тааламжтай бус сууна. Гэрлэж байгаа Гүрсэд их сүржин хувцсаар гоёжээ. Нуруундаа буу зүүсэн дөвчин байдалтай тогдогнож нэг харахад инээдтэй ч юм шиг байна. Олон авгайчуул гаднаас толгой дээгүүр алчуураар бүтээсэн хүүхнийг оруулж ирээд бүх ёслолыг нь гүйцэтгэж бүтээлгийг авахад Цэрмаа уйлж унжин их гунигтай зогсоно.

	 

	* * *

	 

	Хориод залуучууд хичээлийн журмаар суужээ. Тэдний өмнө хариуцлагатай ажилтан бололтой хүн ярих нь

	— Та нар бол манай орон нутагт эрдэм соёлын үрийг тараагч. Ардын сургуулийн анхны багш нар болоод байгаа улс юм. Та нар юуны урьд сургууль танхимаа хошуудад байгуулна. Дараа нь хүүхдүүд сургах болно. Ингэхлээр зөвхөн багш нар ч биш манай төрийн шинэ зохион байгуулагчид юм гэдгийг хатуу санаж явах хэрэгтэн. За ингээд сайн явцгаагаарай.

	* * *

	 

	Хошуу тамгын бага сургуулийн багш Чимидийн гэр. Шагдарын зовуурьтай нүүр гарч.

	Шагдар — Ийм л болсондоо хүү минь. Одоо чи сэтгэлээ чанга барь. (Чимидийн, гунигтай царай харагдаад үргэлжлэн)

	Шагдар ярих нь — Ах нь чамд үүнийг дуулгаж дотрыг чинь эвдэх гэж ирсэн биш. Нэг юм гуйх гэж ирсэн юм.

	Чимид — (Гунигтай зөөлөн дуугаар) юу вэ Шагдар гуай!

	Шагдар — Чи ахынхаа ганц хүү Сумьяаг танина шүү дээ.

	Чимид — Тийм.

	Шагдар — За манай энд чинь танхим гэж золигийн юм гараад байна гэнэ. Хүүхдийг чинь зүгээр цэрэг шиг л дайчилж байгаа юм биз дээ. Манай Сумьяаг сумнаас нэхэж ирсэн. Би чинь ганц муу хүүгээ тэгж хатаахаа больё. Хүсэл санаа ч алга. Хүн бүлээр ч муу. Гачигдал зовлон тоочсон өргөдөл хийж нэг тус болж аль ахдаа. Ах нь шанг нь өгье.

	Чимид — Шагдар гуай минь даанч яав даа. Би таны хүүхдийг хатаах гэж үү?

	Шагдар — Ээ харлаа тэр танхим гэдэг чинь чи байсан юм уу?

	Чимид — Тийм ээ багш нь.

	Шагдар — (зовсон байдалтай) тэгээд хүү минь миний өргөдөл бүтэхгүй юу? (Чимид толгой сэгсрэв) уг нь ганцхан чамд л найдаж байсан юм сан.

	Чимид — Миний ганц итгэж байсан хүн та ингэж байх гэж дээ. Ардын маань төр хүүг чинь эрдэм номтой болгож өгөх гэж байхад та.

	Шагдар — Миний хүү эрдэм номгүй байсан ч энэ төрдөө гомдохгүй ах нь.

	Чимид — Таныг итгэхгүй байна гэж төр чинь танд гомдоно шүү дээ.

	Шагдар — (Бодож бодож) тэгж харлах юм болов уу?

	 

	* * *

	 

	Ширээ сандалтай ханхай гэрт нэг сандал тавьжээ. Гэрийн дотор найм, ёс, арав орчмын насны долоон хүүхэд цугларчээ. Хүүхдүүдийг нь нэрлэвэл:

	1. Шагдарын хүү Сумьяа, өрөөсөн эвэртэй, хурц нүдтэй ноорхой хувцастай ядуу хүний хүү ажээ.

	2. Сүрьяа хувцсаар дориун. Бие багатай боловч залирхуу нүдтэй хүү. Цэрмаагийн эгчээс гарсан хүү ажээ.

	3. Эрдэнэ. Үсэндээ дарагдсан махлаг хүрэн хүү, эцгээс нь үлдсэн болов уу гэмээр том хэт хутга зүүжээ.

	4. Төмөрхүү хэзээний том хар хүний хэлбэртэй хагас гэзэгтэй томдсон монгол гуталтай, хувцас хунар бүх байдлаар нь ажиглахад уранхай салбархай, ядуу айлын хүүхэд болох нь илэрхий.

	5. Сандаг ширүүн хурц нүдтэй, хэл амаар гүйцэгдэхгүй байрын хавтгай хөх хүүхэд. Гутлын түрүүнээс нь гаансны модны үзүүр гозойжээ.

	6. Иш, Хашир томоотой бололтой хүү бүсэндээ угалзтай тамхины сав зүүж, түрийнээс нь шаазан соруултай гаанс цухуйжээ.

	7. Жавзан биеэр бага, өөртөө их тохирсон эрээн цоохор хувцастай. Үс гэзэгнээс нь мөнгөн утсан ээмэг чимэг зүүсэн хоёр гарын хуруунд нь нэг мөнгөн бөгж хийжээ.

	Сүрьяа — (Эрдэнээд хандаж) Данхаар! Данхаар наад хэт хутгаа надад зарчих?

	Эрдэнээ — Ээж минь намайг өрхийн тэргүүлэгч хүн хол юманд явахдаа хэт хутгатайгаа явж бай гэсэн юм. (Иш, Сандаг хоёр тамхи нэрцгээж, бие биеэсээ тамхиа асааж утаа савсуулна)

	Иш — Биднийг энд удаах болов уу?

	Сандаг — Тэр бичиг номыг нь л түргэн сурчихвал юун их удаа гэж.

	Сумьяа — (Тэр хоёрын яриаг сонсоод). Цагаан сараас наана сурчих болов уу?

	Сандаг — Сурчихгүй юу хийж байх юм бэ?

	Сумьяа — Би ч сурсан сураагүй цагаан сараас наана буцна.

	Сандаг — (Жавзанг хараад). Миний дүү ээжийгээ санаад бас л уйлмаар болоод байна уу. Уйл уйл нулимсаа дуусаад авбал нэг санаа амарна. (Инээд доог хийнэ. Жавзан ээжээ гээд дахин уйлна).

	Иш — За чи энэ мууг гоочлоод яах гэсэн юм бэ?

	Төмөрхүү — (Тэдний дундаас босон дэлж цовхчин) баруун талын бөхийн нэрийг сонсъё!

	Сандаг — (Босон харайж) зүүн талын туранхай турсагыг амлан авч газар савъя!

	Сандагийг Сумьяа засаж, Төмөрхүүг Эрдэнээ засаж маш хорхойтой барилдаан болж шуугилдаж байх үед Чимид орж ирээд тэднийг харж зогсоно. Сандаг Төмөрхүүг тонгорон унагаатал, Төмөрхүүгийн гутал сугаран нисэж самбар цохиод ойчно.

	Сумьяа — Манай, Сандаг ч харин нэг арслангийн шинжтэй тонгорлоо доо!

	Сүрьяа — Хүүхдүүдээ багш!багш! (Нийтээрээ чимээгүй болж сууцгаана. Төмөрхүү сэмхэн мөлхөн гутлаа авч углана. Жавзан нулимсаа арчсаар зогсоно)

	Чимид — (Самбарын урд очоод) за сайн байцгаана уу?

	(Хүүхдүүд нийтээрээ инээцгээв).

	Өнөөдрөөс эхлээд би энэ сургуулийн багш, та нар энэ сургуулийн...

	Сандаг — Шавь нар...

	Чимид — Биш ээ, сурагчид!

	Хүүхдүүд — Сурагчид...

	Чимид — Зүйтэй сурагчид (Хүүхдүүдийг тойруулан тооллоо) дөнгөж долоохон сурагч байгаа нь чамлалтай байна гээд цаашдаа олон болох нь..

	Сандаг — (Төмөрхүүгийн ард нуугдан байж). Дордохын долоон ховдог цугларч л дээ гэж (нийтэд дуулдахуйц хэлэв)

	Чимид — Хэн дуугарсан бэ? (Хүүхдүүд таг чимээгүй бие биеэ харцгаана). Саяын дуугардаг хэн бэ гэж би асууж байна.

	Сүрьяа — Багш аа энэ хүүхэд гээд (Сандагийг заав)

	Сандаг — Чамайг зэс хошуулаад өгөөч гэв үү? (гээд Сүрьяагийн доод уруулаас татав)

	Сүрьяа — Багш аа?

	Сумьяа — Чи яаж байгаа юм бэ?

	Сандаг — Яадаг юм бэ? (гээд өрөөсөн эврээс нь татав. Тэд бужигнан ноцолдоцгоов)

	Сүрьяа — Багш аа! багш, аа! Чимид тэднийг салгахаар дунд нь ороод салгаж журамтай суулгаад самбарын урд очиж долоон ширхэг бүтэн харандаа гарган нэгийг өргөн барьж:

	Чимид — За энэ бол харандаа! Харандаа гэдэг юм. Үүгээр юм бичнэ. Өврөөсөө үзүүрлэсэн харандаа гаргаж ингэж бариад энэ үзүүрээр нь цаасан дээрээ бичнэ.

	Одоохондоо бид энэ харандаагаар зөвхөн цаасаа шугамдах ажлаа хийнэ. Энэ харандааг гамтай удаан хэрэглэнэ шүү. Нэг жил хэрэглэх ёстой юм (гээд хүүхдүүдэд нэг, нэг харандаа өгөөд). За үзүүрлэцгээ гээд өөрөө эргэж самбар дээр шохойгоор нэг босоо шугам татаж, түүн дээрээ «А» гэж бичиж байх зуур ард нь хүүхдүүд харандаагаа үзүүрлэцгээнэ. Эрдэнээ нөгөө том хутгаа гаргаж өвдгөндөө бариад нэг гараараа харандаагаараа шувтран шилбүүр хальсалж байгаа мэт зороход харандааны нь үзүүр шувтран унахад дахин ахиулж зорсоор байгаад бүтэн харандаа дундаа орно.

	Сүрьяа — (Эрдэнээг хараад) «Багшаа! энэ хүүхдийн бал дундаа орчхож!

	Чимид — (Эргэж хартал Эрдэнээ айсандаа уйлав. Чимид яаж үзүүрлэх тухай зааж өгөөгүйдээ өөрөө гэмшсэн бололтой)

	— За битгий уйл, май (гээд нэг бүтэн харандаа өгч)

	— За цөмөөрөө наашаа ойртоцгоо сайн харж бай! гээд өөрөө нэг харандаа барьж үзүүрлэн эхлэв.

	 

	* * *

	 

	Дэлгэц дүүрэн саван хөөсөрсөн урт үстэй толгойг хоёр гар угааж байна. Голын тунгалаг усаар толгойн саван арилгавал Жавзангийн цэвэрхэн нүүр тодрон инээж үсээ самнана. Голын захад зүлгэн дээр бөөгнөрсөн хүүхдүүдийн дунд Чимид Төмөрхүүгийн үсийг машиндаж дуусаад Сумьяаг гараас нь хөтлөн суулгаж үсийг нь авахаар завдахад Сумьяа авхуулахгүй гэж толгойгоо даран хойшоо зүтгэв.

	Чимид — Чи яаж байна?

	Төмөрхүү — Би тийм сайхан гэзгээ авхуулчхаад уйлахгүй байхад чи энэ муу өрөөсөн эврээ юунд хайрлаа вэ?

	Сумьяа — Аав битгий авхуулаарай гэсэн юм.

	Чимид — Шагдар гуай бид хоёрын санаа зөрөхгүй ээ (гээд шууд машиндаж эхлэв. Сумьяа тонгочин уйлав)

	 

	* * *

	Хичээлийн гэрт хүүхдүүд нэгэн жигд өнгийн хувцастай зүс царай нь цэвэрхэн болчихсон цөм самбарын зүг их анхааралтай харж сууцгаана. Чимид самбар дээр үржүүлэхийн хүрд бичжээ. Түүнийгээ модоор зааж уншина. Хүүхдүүд нэгэн зэрэг:

	Хоёр долоо арван дөрөв.

	Хоёр ес арван найм.

	Хоёр арвын хорь ээ, (Хонх жингэнээж хүүхдүүд ном цаасаа хураацгааж хөдөлгөөн оров).

	 

	* * *

	 

	Шагдарын гэрт, Гүрсэд хоймор нь сууж зочлуулан юм бичиж байна.

	Шагдар — Аав ээж нь хүүгээ ном сурч байгаад их баярлаж байна. Миний хүү улам их хичээгээрэй. Хүүгээ жаахан санаж байна. Чадвал цагаан сараар ирээд бидэнтэй золгоод буцахыг бодоорой! Багшдаа учирлаж гуйгаад хэд хоногийн чөлөө авахыг бодоорой гэж л хэлэх үү дээ.

	Гүрсэд — Хүүхэд өвдөж өлсөөд л бүр нүднээс гарчихсан байна гэнэ билээ. Манай Цэрмаагийн эгчийн нэг хүү байдаг юм. Үс толгойг нь хяргаад л хүүхдүүд нь оргож зугтаад хэцүү байгаа юм байх гэж бичих завсраа ярина.

	 

	* * *

	 

	Сумьяа — (ном барьж үсэглэн унших нь) эгүүн еэр сурах хөвүүд уун ам нээгдэх болтугай.

	Чимид — Боллоо. Сумьяа суу. Одоо та нар аав ээжээсээ ирсэн захиаг үсэглээд уншиж чадах болжээ.

	Сумьяа — Багшаа би гэртээ захиа бичээд явуулчихсан.

	Чимид — Сайн байна одоо аав чинь чамд хариуг нь ирүүлнэ дээ.

	Сумьяа — Манай аав ямар бичиг мэдэх биш дээ.

	 

	* * *

	 

	Сумьяа, Сандаг хоёр гэрүүдээс зайтай байгаа хэдэн үхэр тэргэн дээр овоолсон мөсний цаана нуугдан суугаад Сумьяа өврөөсөө захиа үсэглэн унших нь:

	«Аав ээж нь хүүгээ тун ч их санаж байна даа. Хэрвээ чи аав ээждээ ирж золгохгүй юм бол бид их гомдоно шүү, цагаан сараар заавал ирээрэй. Чөлөө олдохгүй бол оргоод ч болсон ирээрэй гэж Сумьяа уншаад алсад манарах цастай уулсыг гөлрөн харна.

	Сандаг — (Санаа алдан). Манай аав ээж ч бас л ингэж байгаа даа (гээд нүднээс нь нулимс цайлалзав) Тэндээс нэлээн зайтай сургуулийн гэрүүдийн дундуур яаруу алхаж яваа Чимидийн араас хөөн гүйцэж ирсэн Сүрьяа амьсгаалан идэвхтэй царай гаргаж:

	Сүрьеа — Май багш аа! (гээд хоёр гаанс хүүдийтэй тамхи өгнө)

	Чимид — Би мэднэ ээ. Энэ лав Төмөрхүү, Иш хоёрын хэрэгсэл биз?

	Сүрьяа — Тийм. Багш аа та намайг өгсөн гэж...

	Чимид — За, за мэднэ.

	Сүрьяа — Багшаа, Сумьяа, Сандаг хоёр нийлж нэг бичиг уншаад л байна.

	Чимид — (Анзаараагүй байдалтай) тэгээд яагаа вэ) нийлж хичээлээ давтаж байвал сайн л биз. Чи өөрөө давтахгүй байж юунд ингэж байдаг юм бэ? гээд явна. Сүрьяа их урамгүй хоцров).

	* * *

	Хоёр талаараа модтой уулын хавцал дагасан тэргэн замыг дагаж яваа хоёр хүүхэд цаашаа явсаар даваа давна. Давааны орой дээр гарч зогсоход жавар ихтэй авч, хүүхдийн хувцасны нь хормой дэрвэн явган шуурга тавьж байна. Тэр хоёр шуурга уруудан цасан дундуур гүйсээр нэг том модны ёроолд нөмөрдөн зогсоно.

	Сандаг — Больё, Сумьяа минь. Чи бид хоёр ингэж яваад хүрэхгүй байх аа. Миний гутал ханзархай дотор нь цас ороод хөл хөлдөх нь.

	Сумьяа — (Зоримгоор) чи буц, би явна.

	Сандаг — (Уйлж) Сумьяа минь хоёулаа буцъя хөлдөж үхнэ. Багш минь чи бид хоёрт гомдоно.

	Сумьяа — Эр хүн зорьсондоо гэдэг би буцахгүй ээ (гээд явах гэтэл Сандаг түүнийг угзран зүүгдэж тэр хоёр ноцолдоно). Гэтэл даваан дээр морьтой хүн гарч ирж байгааг тэр хоёр хараад, зам даган гүйв. Чимид тэднийг гүйцэн иртэл, тэд хоёр тийшээ зугтаав. Чимид мориноосоо бууж морио модонд уяад Сандагийн хойноос хунгар дундуур гүйн хөөгөөд барьж аваад байтал Сумьяа, Чимидийн морийг тайлан унаад цас манаруулан давхина.

	Чимид — Сумьяа, Сумьяа! Тэгж болдоггүй юм гэж хашхиран дуудаж араас нь гүйсэн боловч гүйцэх нөхцөлгүй болсонд арга нь тасарч хоцров.

	Сандаг — Хөл! Хөл! Хөлдлөө гэж байдаг чинээгээрээ чарлан уйлна. Чимид хурган дотортой дээлнийхээ хормойг уран тасдаж хоёр хуваагаад Сандагийн гутлыг тайлж цасыг нь гүвээд хөлийг нь ороож өмсүүлээд, 

	Сандагийг үүрч хунгар дундуур унан босон гэлдэрнэ. Цасан шуурга улам ширүүснэ.

	* * *

	Шагдарын гэр.

	Шагдар — Өртөөний морь биш дээ? Чи намайг Чимид хүүгийн бор морийг танихгүй гэж бодов уу? Чи багшаасаа чөлөө авсан уу, үгүй юу? Чиний үгэнд тун их учир байна.

	Сумьяа — (Уйлж) өөрснөө захидал дээрээ тэгж биччихээд

	Шагдар — Юу гэж бичсэн гэж!

	Сумьяа — Оргоод ирээрэй гэж.

	Шагдар — Чи байсаар байгаад намайг гүжирдэнэ гэнэ ээ? Аль тэр захиа чинь!?

	Сумьяа — Захиа Сандагт үлдсэн. Би дахиж тийшээ очихгүй (Уйлна)

	Шагдар — Тэгнэ ээ чи! Чимид чамайг бүрмөсөн явуулсан гэж үү! Бос! Гарч морио эмээллэ!

	* * *

	Орон дээр хүнд өвчилсөн байдалтай хэвтэж байгаа Чимид дээр хэд хэдэн улс овоорчээ. Үйлийн хайчтай гар Чимидийн хоёр савхин гутлын түрийг зулгийг нь хүртэл хайчилж задлаад хөлөөс нь салгав.

	Чимид шазуураа зуун шаналж байгаа бололтой харагдаад шавсан улсын шивнэлдэх нь:

	— Хоёр хөл нь модоо, мод!

	— Энэ орос шөвгөр хар ингэнэ ээ, ингэнэ.

	— Цас аваад ир цас, цас, 

	— Цас нэмэргүй ээ! Томоохон саванд хүйтэн ус, ус

	* * *

	Шагдар, Сумьяа хоёр зам дагаж модтой даваа өөд өгсөж явтал өмнө нь ганц морьтой хүн явахыг хараад тэр хоёр ухасхийн давхисаар гүйцэж ирвэл Цэрмаа хүүхэн ажээ.

	Шагдар, Цэрмаа хоёр морин дээрээ золгоно.

	Цэрмаа— Амар айлчлав уу?

	Шагдар — Амар сайн уу? Сар шинэ сайхан шинэлэв үү ?

	Цэрмаа — Сайхан шинэллээ. Мал сүрэг тавтай тарган оров уу?

	Шагдар — Тавтай тарган орлоо. За хүү минь аль хүрэх нь вэ?

	Цэрмаа — Тамга оръё. Танхимын хүүхэд эргэх гэж л... 

	Шагдар — Би ч гэсэн хүүгээ хүргэж өгөх гээд явж байна. Гүрсэд бий юү, сайн уу?

	Цэрмаа — Сайн л байх даа. Хүрээ орсон сурагтай.

	Шагдар — Юу? Чи чинь... А харлаа гэж сарничих- сан уу?

	Цэрмаа — Хүү бид хоёр хаягдчихсан, 

	Шагдар — Уг нь бичиг эрдэмтэй хүн, хүрээ ороод түшмэл ч болж болох юм даа. Ганцхан хань үр хүүхдээ хаяад шилэрдэг нь л тусгүй юм болж дээ. Чи ер нь эхлээд л жаахан буруу жаалчихсан юм шүү дээ. Энэ, тэнхимийн багш чинь Чимид хүү шүү дээ.

	Цэрмаа — Цаадахын чинь бах нэг ханаж дээ.

	Шагдар — Чи бас буруу нүүж байна. Бах тав гэдэг чинь хүн муутай мунхаг хүний зан.

	 

	* * *

	 

	Чимидийн гэрийн хаяанд уруу царайлсан таван хүүхэд бодол болон сууцгаажээ. Ялангуяа Сандаг бусдаасаа илүү гэмшингүй харагдана.

	Эрдэнээ — (Гэрийг чагнаж) Байз, байз, багш дуугарч байна. Та нар чимээгүй.

	Сүрьяа — Юм ярьж байгаа бол удахгүй босох байлгүй дээ.

	Эрдэнээ — Бослоо ч гэсэн хоёр хөлгүй болно гэж амьтан ярьж байна билээ.

	Төмөрхүү — Одоо тэгээд бид яана.

	Гэрийн үүд нээгдэж Жавзан сүх барьж гарч ирээд сүхээ шидэж хүүхдүүдийн зүг:

	— Түлээ, түлээ (Сандаг, Иш хоёр босон харайж сүхийг булаацалдан аваад, түлээн дээр очоод мод хагалж эхэлнэ. Бусад нь Жавзан дээр овоорч, )

	— Яаж байна.

	Жавзан — (Айсан царай гаргаж) их муу байх шиг байна. Тогооч Дорж гуайг, Шагдар гуай, Шагдар гуай миний морийг гээд л байна.

	Гэрийн ойр гурван морьтой хүн ирсэн нь Шагдар өвгөн, Цэрмаа, Сумьяа нар болохыг таньсан хүүхдүүд угтаж очив. Тэд мориноосоо бууцгаав. Цэрмаа Сүрьяаг тэврэн үнсэв. Хүүхдүүд харж зогсов.

	Сүрьяа — Эгчээ Чимид багш бие нь муу. Хөлдөөд...

	Шагдар — Юу?

	Эрдэнээ— Танай хүүгээс болоод багш минь...(уйлав) Эрдэнээг дагаж Төмөрхүү, Жавзан хоёр уйлав.

	Шагдар — Цэрмаад) Оръё

	Цэрмаа — Харин ээ?

	Шагдар — Харин ээ гээд байх юу байгаа юм? Энэ хүрч ирчхээд багштай уулзахгүй гэж үү? За оръё!

	Жавзан — Ах аа! Эмч гуай!

	Цэрмаа — За тэр шүү?

	Шагдар — Бид хамаагүй улс биш ээ? Их хамаатай улс гээд Цэрмааг хөтөлж оров.

	Сумьяа — (Хүүхдүүдэд хандаж) багш яагаа вэ?

	(Тэд Сумъяаг харж нэг нь ч үг дуугарсангүй, цуваад цуваад явна. Харан Сандаг, Сумьяа дээр ирээд)

	Сандаг — Захиаг чинь багш авсан. Чи бид хоёр багшийгаа...

	* * *

	Чимидийн орны урд Шагдар царай барайлган сууна. Цэрмаа өөрийн эрхгүй нүднээсээ нулимс асгаруулан гал засаж сууна.

	Чимид — (Орон дээрээ хэвтээгээрээ бачимдан халуундаа солиорох нь) Сумьяа! Сумьяа! тэгж болдоггүй юм. Аав чинь чамайг үнэмшихгүй! Шагдар гуай! Наадахыгаа битгий итгээрэй..., За Сумьяа байхгүй бол Эрдэнээ босоод унш! Зөв унш! Дараа нь Сүрьяа чамайг босгоно шүү. Чи хүний араар битгий нуугдаарай! (Нэг хэсэг чимээгүй байснаа ухаан нь орж байгаа бололтой.) Ээ! ёо ёо ёо, энэ хоёр хөлийг өвдгөөр нь тасдаж хаяад намайг нэг амраагаад өгдөг хүн олдоосой... Дорж гуай хоолой хатчихлаа. Хүйтэн юм ууя... Цэрмаа өндийн аяга авч цай хийж эхлэв.

	 

	* * *

	 

	Шагдар сургуулийн түлээ хагалж хөрөөдөж байр галлаж байна. Цэрмаа хүүхдийн хувцас угааж байна. Шагдар сургуулийн тогооны газар мөс буулгаж байна.

	Цэрмаа сургуулийн хүүхдийг хооллож байна.

	Шагдар хүүхдүүдийн хамт сургуулийн гэрүүдийн орчмын цас цэвэрлэж байна.

	Цэрмаа, Чимидэд эм уулгаж байна. (Энэ хоёр бие, бие өөдөө харалцах нүдний хараанд итгэлцэх зөөлөн харьцаа илэрхий ажээ.)

	Шагдар, Цэрмаа хоёр Чимидийг ортой нь өргөж гэрийн хаяанаас хөндийрүүлэн тавьж орны араар хана түшүүлж хөлгүй самбар түшүүлэн тавина. Чимид самбар дээр хэвтээгээрээ бичиж эхэлнэ.

	Гэрийн гадаа Шагдар долоон хүүхдийг жагсаан зогсоожээ. 

	Шагдар — Гайхлууд минь. Одоо хичээл чинь эхлэх гэж байна. Ороод шуугьж үймэлгүй томоотой сууна шүү.

	Хүүхдүүд — За (гэлцэнэ).

	Шагдар — Бийр цаасаа авсан уу?

	Xүүхдүүд — Авсан!

	Шагдар — Тэгвэл хойно хойноосоо цуваад хөл гараа нийлүүлж гишгээд орцгоо гээд гартаа байгаа хонхоо дуугаргав. Хүүхдүүд цувран явсаар гэрт орцгооно. 

	* * *

	Гэрийн гадаа Цэрмаа, Шагдар хоёр ярилцан зогсоно.

	Шагдар — Яамай даа ингээд нэг тэнхрээд авбал ах нь ч явна байгаа даа. Энд ирээд бараг хоёр сар шахаж байна. Хойно хэдэн мал хэцүүдлээ.

	Цэрмаа — Тэглээ. Ер нь хэний яанаагүй л хэцүүдлээ.

	Шагдар — Хэний яанаагүй ч гэж дээ.. чи хүү минь эндээ байзнавал наадуулдаа мөн ч их хэрэг болмоор байна даа.

	Цэрмаа — Харин нь ээ?... Хүү минь...

	Шагдар — Хүү чинь эгч дээрээ байгаа хойно гайгүй биз дээ. Санаад байвал ах нь очоод хүүг чинь нааш нь хүргүүлчих арга бодъё.

	Цэрмаа — Юу?

	Шагдар — Юу гэнэ шүү. Гайхаад байх юу байх вэ?

	Чи намайг битгий төөрүүлэх гээд бай. Ах нь та нарын насыг дайраад ирсэн юм. (Цэрмаа инээмсэглэж доошоо харав. Шагдар нар өөд нэг харснаа) ээ зөнөг нөгөөдөх нь болчхож (гээд гартаа барьсан хонхыг сэгсрэн дуугаргана).

	Хүүхдүүд шуугилдан гэрээс гарч ирцгээнэ.

	* * *

	Цог жавхлантай хөгжим дуугарч гол горхи хайлан урсаж цэцэг ногоо найган ганхаж байгалийн байдал хувирна.

	Чимид, Цэрмаа хоёр үзэсгэлэнтэй сайхан хангай нутгийн байгалийн сайханд баясаж сэтгэл тэнүүн байдалтай хоёр морьтой зэрэгцэн алхлуулж явна.

	Цэрмаа гурав орчим насны хүү Чинбатыг тэвэрчээ.

	Гэтэл Чинбат Чимидийн зүг сарвайн тэмүүлж:

	— Би аав дээрээ очъё. Ааваа, ааваа гэхэд нь.

	Цэрмаа — Үүний хэлж байгааг дуулав уу? (гээд инээмсэглэнэ).

	Чимид — За нааш ир аав дээрээ ир (гээд авч, дүүрэв).

	Цэрмаа — Та хоёр тэгээд аав хүү хоёр болж чадах юм уу даа?

	Чимид — Юу гэж! Ерөөсөө миний хүү юм чинь

	Цэрмаа — Чи дандаа хүн үнэмшихгүй юм ярих юм.

	Чимид — Үнэмших цаг ирнэ ээ гайгүй. Ухаан санааг нь суулгаж бойжуулсан эцэг ёстой эцэг нь байхаас биш Гүрсэд хамаагүй шүү.

	Цэрмаа — Тэгээд наадах чинь чам шиг зөрүүд хүн болох гэж үү.

	Чимид — Миний зөрүүдэд чи дуртай шүү дээ. Жаахан зөрүүд зоримог мөртөө эрдэмтэй хүн болно доо.

	Цэрмаа — Бас л нөгөө хүн үнэмшихгүй юмаа яриад эхэллээ.

	Чимид — Юу болохыг чи өөрөө нүдээрээ харна. Гэтэл долоон хүүхэд зэрэгцэн жагсаж хөл нийлүүлэн алхаж пионерын дуу дуулж эхлэв. Энэ дуу олон хүүхдийн цовоо найраг дуу болон чангарч сүр орох тутам тэр долоогийн араас хүүхдүүд нэмэгдэн жагсаал уртасна.

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг тогтооцгооё бэлхэн ээ хө.

	 

	Пионерын жагсаалын сүүлээс найм орчим насны Чинбатыг Цэрмаа хөтлөн гүйж гүйцээд, жагсаалын хамгийн эцэст оруулан явуулав. Чинбат хөл нийлүүлэн зоримог цовоо дуулан алхална.

	* * *

	Тохилог тасалгаа, дотоод төхөөрөмж, зураг хөргийн байдал нь багш нарын өрөө бололтой. Ширээний ард залуу багш Эрдэнээ, Сандаг нар суужээ. Хүүхэд элсүүлэн бүртгэж байгаа бололтой. Тэр хоёрын урд эрэгтэй, эмэгтэй хэд хэдэн улс зарим нь нэг, зарим нь хоёр, зарим нь гурав дөрвөн хүүхэд хөтөлжээ.

	Эрдэнээ — (Доошоо харж бичиж дуусаад) Ингэх дээр эх эцэг нарт захих юм хичээл 9 сарын нэгэнд эхлэх юм шүү дээ. Түүний наана хүүхдүүдээ бэлхэн байлгаарай.

	Эх эцэг нар — За мэдлээ (гээд гарцгаав). Тэд нартай зөрөөд хоёр лам хувцастай хөл нүцгэн хүүхэд орж ирээд гайхаж зогсов. Тэр хоёрыг Эрдэнээ, Сандаг хоёр харж бас гайхав.

	Сандаг — (нэлээн ширүүвтэр) та нар юу хийж яваав?

	Лам хүүхэд — Бид хоёр энд орох гэсэн юм. (Сандаг чанга инээнэ, Эрдэнээ инээмсэглэв)

	2-р хүүхэд — Болохгүй юу?

	Сандаг — Лам багш чинь уурлана шүү.

	Эрдэнээ — Эцэг эх чинь ор гэсэн юм уу (Тэр хоёр дуугүй зогсоно).

	Сандаг — Яв, яв. Лам нарыг авахгүй. (Тэр хоёр урамгүй гарав).

	Эрдэнээ — Чимид багшаас асуудаг байж шүү?

	Сандаг — Асуух юу байх вэ. Ил байна шүү дээ. Лам нар чинь шар феодал гэсэн үг биз дээ?

	Эрдэнээ — За бүү мэд дээ...

	Сандаг — Үгүй нөхөр минь чи юу ярьж байна? Чи бид хоёр багш болоод сар болоогүй байж ардын сургуульд эднийг шургалуулах юм бол (Гаднаас Чимид орж ирээд тэр хоёрыг харж зогсоно).

	Чимид — (Баяртай). Бид ялж байна! Бид дийлж байна! Харав уу?

	Сандаг — Хэнийг? Лам нарыг уу?

	Чимид — Тийм, тийм!

	Сандаг — За тэр шүү! Би царай өгөөгүй хөөгөөд гаргачихсан юм.

	Чимид — Залуу багш нар минь (буруу, буруу, авалгүй яах вэ?

	Сандаг — Юу? Лам нарыг уу? Хар, шар феодал гэдэг чинь..!

	Чимид — Энэ хүүхдүүд чинь ардын хүүхэд! Ардын хүүхэд.

	Бид нар тэр лам багшаас нь илүү давуу гэдгээ харуулж байгаа нь энэ (гээд хаалгаа нээж) та хоёр нааш ир! Наашаа ир!

	* * * 

	Бурхан тахил болсон сүмийн дотор, зулын бүдэг гэрэлд хэсэг хөгшин хашир лам нар цугларчээ. Тэдний Дунд хар савхин дээл, гутал гялалзуулсан Гүрсэд сүржин адгуу байдалтай ярих нь.

	Гүрсэд — Та нарыг үүрэглэсээр байтал цаадуул чинь чадалжиж гүйцлээ! Хөрөнгө, хөрөнгө байхгүй хамтрал хамууных болоод, хүүхэд шавь нар байхгүй сургууль тэнхимийнх болоод, дараа нь та нар хоосон хийдийнхээ суурин дээр халгайн дунд өлбөрч үхэхээ мэдэж байна уу! үгүй юу? Би энд та нартай хурал цуглаан хийх гэж ирээгүй.

	Оройтоогүй дээрээ одоохон намайг дагаад хөөцөлддөг өө.

	 

	* * *

	Өтгөн өнгөтэй зэвүүн баргиа хөгжим дуугарч, харанхуй шөнө бамбар барьсан лам нарын царай барайн давхицгааж сургуулийн байшин, сумын төвийн орон барилгыг шатааж нохой, хүн амьтны дуу шуугилдаж буу энд тэнд тачигнаж утаа гал манарав. Байшингийн булан болон хашааны орой энд тэндээс Чимид, Эрдэнээ, Сандаг нар болон сумын төвийн хүмүүс морьтой лам нар ба түймэр тавигчдыг буудна. Зарим нь зугтаав. Зарим нь эсэргүүцэн буудалцав. Зугтаасан хүмүүсийн хойноос Чимид, Эрдэнээ нар болон хэдэн улс хөөж буудна.

	* * *

	Гэрийн дотор шөнө чүдэнз асаж лаа барив. Лаа барьсан гар дээр өргөгдөхөд түүнтэй зэрэгцэн гар буу барьсан гар зэхээстэй харагдаад гарын эзэн лааны гэрэлд Гүрсэд болох нь танигдав. Бууны чиглэсэн зүгт орон дээр Цэрмаа унтаж байх ба Цэрмаагийн цаана унтаж байгаа хүн толгой дээгүүрээ хөнжлөө нөмөрсөн учраас Гүрсэд хөнжлийг бууны амаар зөөлөн сөхвөл найман настай Чинбат унтаж байв. Гүрсэд, Чинбатыг нэг хэсэг хараад дараа нь гэрийг тойруулан ажиглаад юу ч үгүй болохыг мэдэж гэрийн хоймор очоод буугаа бүсэндээ хавчуулж:

	Гүрсэд — Цэрмаа!, Цэрмаа! Цэрмаа сэрж нүдээ аажмаар нээж Гүрсэдийг таньж цочин айсандаа огцом өндийж;

	Цэрмаа — Хэн бэ? (гэж чанга асуув).

	Гүрсэд — (Шивнэн) Аяар!

	Цэрмаа — Чи юу?

	Гүрсэд — Тийм бий. Чи намайг ингээд ирнэ гэж бодоогүй биз?

	Цэрмаа — Чи хаанаас гараад ирээв? Юу гэж явна?

	Гүрсэд — Би эсэргүү лам нарыг даралцаж явна. Тэгээд хүүгээ нэг барааг нь харах гэж ирлээ. Чимид хаачсан бэ?

	Цэрмаа — Бас л цаадуулыг чинь даралцахаар явсан.

	Гүрсэд — Хайран сургуулийн орон сууц, хайран улсын хөрөнгө энэ муу сайн лам нар ингэнэ. За бос энэ хөл боох юм олоод аль.

	Цэрмаа — Яагаа вэ?

	Гүрсэд — Яах вэ буудуулахгүй юу? Та нарыг дээ... (Цэрмаа авдар уудалж цагаан даавуу цуулж байна. Энэ завсар Чинбатыг харсаар л байна). Хүний элэг гэж хэцүү юм даа, аргагүй яс махны тасархай болохоор би та хоёрыг санаад татагдаад ингэж явах юм.

	Цэрмаа — (Нүдний нулимс цайлж) Би чамайг хүүгээ бодож явдаг гэж огтхон ч бодоогүй байсан.

	Гүрсэд — За одоо ч юм бүгд өнгөрч. Эв номоо олж. Харин Чимидийн сэтгэлд юм хийчих магад. Чи хүүгээ бодоод намайг бодвол намайг энд ирсэн, ингэж явна гэж болохгүй шүү.

	Цэрмаа — За.

	Гүрсэд — Би энэ хүүд болоод Чимидэд огт амьд байхгүй юм шиг байх нь дээр. Та нарын аз жаргалд саад болоод яах вэ.

	Цэрмаа — Гүрсэд минь чи огт өөр хүн болжээ.

	Гүрсэд — Тэгэлгүй яах вэ. Заяа байвал бид сайн сайхан уулзана.

	Цэрмаа — Цай чанах уу?

	Гүрсэд — Зүгээр би явлаа. Чи мэдээ биз. Би танайд ирээгүй. Би огт байхгүй. Тэгээд энэ үймээн дунд яаж ч мэднэ шүү дээ. Та нар минь сайхан жаргалтай амьдраарай.

	* * *

	Модон дундуур явсан замаар хэсэг эсэргүү лам нар болон харчуулыг хэд хэдэн морьтой буутай улс тууж явна. Түүний араас дагаж яваа морин тэргэн дээр хүнд шархтсан Сандагийн толгойг Эрдэнээ түшиж явна. Хажууд нь Чимид морьтой зэрэгцэн явна.

	Гүрсэд замын хажууд модон дотор буу барьж тэдний зүг шагайн хэвтэнэ.

	Эрдэнээ — Муусайн эсэргүүчүүд одоо ч нэг шувтарсан байх аа.

	Чимид — Багш нь урд яг чам шиг ингэж бодож явсан юм даа.

	Сандаг — Багшаа ер нь иймэрхүү сэжигтэй бүхнийг одоо цөмийг нь устгачихвал яасан юм бэ?

	Чимид — Арван жилийн урьд би бас ингэж нэг хүнд хэлээд буруудсан юм.

	Гүрсэд — (Тэднийг ажиглавал тэрэгний араас салаа шахуу морьтой цэрэг явахыг хараад буудахаа больж навтайн хэвтэж өнгөрүүлээд араас нь заналтай харж), 

	— Намайг амьд байсан цагт та нар амар заяагаа мөн үзэх байхаа.

	Чимид— (Эрдэнээ, Сандаг хоёрын зүг хандаж) ингэх дээр бид сэрэмж итгэл хоёрыг хоёулыг нь хадгалж явахаас өөр арга байхгүй юм гэж би боддог болсон.

	Хөгжим өрнүүн чангарч тэд явсаар харанхуйлав.

